Nëse Autostrada e Jugut do të kalonte nga Berati …
Qyteti i Beratit gjatë viteve të hapjes së Shqipërisë nuk pati shansin për t’u zhvilluar si qytetet e tjerë, bie fjala si  Vlora, Durrësi, Fieri apo Korça. Berati vit pas viti mbeti anash akseve të rëndësishëm që lidhin vendin më Greqinë, Maqedoninë, portet e aeroportet e vendit. Gjatë viteve të tranzicionit në Shqipëri qeverisjet kanë patur ngjyrime të forta krahinore e klanore. Nga Berati kanë munguar lobingjet për të kthyer vëmendjen e qeverisë dhe institucioneve ndërkombëtare që veprojnë në Shqipëri drejt këtij qyteti, i cili është vërtetë emblematik në qytetërimin shqiptar. Ka patur edhe ministra nga Berati, por për shkak të mungesës së vizioneve, peshës së vogël në vendimmarrje, meskinitetit të tyre, nuk bëne asgjë për të shmangur këtë qytet nga metamorfoza nga qendër qytetërimi në provincë të harruar e mënjanuar. E njëjta gjë mund të thuhet edhe për deputetetët e Beratit gjatë këtyre viteve, të cilët mund të kenë rregulluar shkëlqyeshëm punët e tyre, por Beratin e vërenin pa shqetësim te zhytej thellë e më thellë në xhepin  e harrimit.  A janë mundësitë e prioriteteve për qytetin e Beratit? Po! Berati mund të jetë nesër një qytet i rëndësishëm i autostradës Veri-Jug, nëse lobingu i deputetëve dhe ministrave të  Zonës së Parë  Operative do të zbehet.  Autostrada nga Lushnja në Berat dhe nga Berati drejt luginës së Lumit të Plashnikut e mandej në Memaliaj, Tepelenë e Gjirokastër kërkon një kosto sa çereku i autostradës Fier-Ballsh e më tej në Tepelenë e Gjirokastër. Por autostrada është planifikuar nga ajo rrugë e vështirë sepse ministrat dhe deputetët e majtë të asaj zone kanë qënë gjer dje mjaft të fuqishëm. Nuk dihet ende se si do të veprojë qeveria e re e koalicionit të djathtë. Deputeti i Beratit dr. Mehmet Xheka është njeriu më i fuqishëm i koalicionit fitues në Berat dhe ka një peshë të madhe në parlamentin e ardhshëm. Ai duhet t’i kthejë Beratit atë çka i mohuan deputetët e majtë gjatë 8 viteve në pushtet dhe qeveria socialiste. Ai duhet të krijojë lobingun e parlamentit për të mbrojtur Beratin, natyrisht jo në kurriz të qyteteve të tjerë, por të ndalojë prioritetet e sfocuara klanore në dëm të vendit e sidomos në dëm të Beratit. 

Nëse autostrada Veri –Jug do të kalojë nga Berati (ndërkohë që specialistët e huaj kanë sugjeruar me kohë ndërtimin e hekurudhës dhe autostradës pikërisht nga Berati e nëpër luginën që përmendëm më lart), atëherë ky qytet do të njohë një zhvillim të paparë dhe do të marrë vlerën që i takon si qytet emblematik i qytetërimit shqiptar.

Yzedin Hima

Dukuri paszgjedhore

Zona elektorale 76 përfshin komunat Poshnje, Kutalli, Kozare dhe Cukalat. Në këtë zonë me popullsi të dendur dhe me resurse të begata, kandiduan Leonard Kumaraku i Partisë Demokratike, përballë ministrit Marko Bello nga Partia Socialiste. Fitues në 3 korrik 2005 u shpall Marko Bello i PS-së.


Kur u hedh një sy të dhënave zyrtare të KZZ-së numër 76, vëren disa numra mbresëlënës.


Në fshatrat Goriçan Pasha dhe Goriçan Xhahil Partia Socialiste me kandidatin e saj Marko Bello ka mbledhur mbi 700 vota, ndërsa Leonard Kumaraku i Partisë Demokratike vetëm 120 vota. Shifra e ulët e PD-së në mazhoritar të bën të mendohesh: pse kaq pak vota? Partia Demokratike edhe në ditët më të vështira të saj ka marrë në këta dy fshatra rreth 400 vota. Po proporcionali si është ndarë? Bie në sy se kandidati i PR-së që në fakt është anëtar i PD-së, z. Luto Goga, ka marrë në këta dy fshatra 700 vota, për çudi aq sa Marko Bello në mazhoritar!


Në komunën e Cukalatit Marko Bello ka humbur. Po kështu ai ka humbur edhe në Poshnje (fshat). Ndërsa ka fituar vota të shumta në fshatrat Drenovicë, Samaticë, plot 800 vota. Partia Demokratike në këta dy fshatra ka fituar në mazhoritar vetëm 120 vota, ndërsa në proporcional Luto Goga ka një shifër impresionuese, më shumë se 4 fishin e PD-së, rreth 500 vota.


Në këtë zonë arriti një rezultat shumë të mirë në proporcional kandidati i PDR-së Veli Gllava me afro 2200 vota.


Telefonata e Lefter Maliqit


Kandidati agresiv i LSI-së  Lefter Maliqi në zonën 75 bëri një fushatë elektorale që ka lënë gjurmë në zgjedhjet e 3 korrikut 2005. Tepër i çiltër, dominues në debate, karizmatik para turmave, konkret dhe i drejtpërdrejt në marrëdhëniet me zgjedhësit, Lefter Maliqi kishte një epërsi të dukshme në këtë zonë në dallim me konkurentët e tjerë. Ai e njihte mjaft mirë zonën ku konkuronte. Dinte lidhjet shoqërore, miqësore, farefisnore të banorëve të zonës. Kishte të dhëna të mjaftueshme edhe personalitetin dhe karakterin e mjaft protagonistëve të stafeve të kandidatëve kundështarë.


Në një nga ditët e nxehta të fushatës Lefter Maliqi bën një telefonatë te njëri nga krerët e partisë konkuruese dhe i kërkon atij miqësisht të verifikojë komisionerët e disa fshatrave të Lumasit  vendosur nga koalicioni i djathtë. Me siguri ai foli se këta komisionerë po i cakton Erion Braçe, falë infiltrimeve tipike të PS-së te partitë e tjera. Marrësi i telefonatës nuk e nënvleftësoi  këshillën. Madje, ai shënoi edhe fshatrat ku Maliqi pretendonte se Braçja kishte dy palë komisionerë.


Pas datës 3 korrik u vu re se në këta fshatra Braçja kishte marrë të gjitha votat e banorëve, ndërsa partitë e tjera me komisionerë kishin marrë 0 vota, ose sa gishtat e njërës dorë.

Lajmëtari

Paralizohen të gjithë  institucionet dhe ndërmarrjet në Berat

Thesari është bllokuar me urdhër nga lart.


Qendra kulturore e Beratit ka harxhuar fondet deri në nëntor 2005.


Pas zgjedhjeve të 3 korrikut 2005 është paralizuar gjithçka në administratat publike të Beratit. Veprimtaria ekonomike është bllokuar nëpërmjet thesarit me një urdhër nga ministria përkatëse. Lumi i parave të derdhura për fushatë ka shterur. Tani do të presim tremujorin  e fundit të vitit 2005 për të çelur fondet publike.


Po si u harxhuan paratë e taksapaguesve shqiptarë?


Ku u harxhuan ato para?


Le të marrim një institucion, qendrën kulturore të Beratit. Qendra kulturore është një ndër institucionet më të politizuara në Berat. Ky institucion u kthye në Patinë Socialiste nr.2 në këtë qytet.


Në kundërshtim me ligjet dhe statusin e tij, u përdor, u shpërdor, u keqpërdor, u dorëpërdor nga kandidati për deputet i PS-së në Berat dhe dega e PS-së. Fondet u harxhuan për veprimtaritë masive të Partisë Socialiste, ku këngëtarë vendas dhe të huaj u paguan nga ky institucion,  nga xhepi i taksapaguesve të Beratit,  në të mirë të propagandës dhe fushatës së Partisë Socialsite.


Tani nuk ka asnjë kokërr leku. Abuzimet në këtë institucion janë me brirë. Shpërdorimet skandaloze. Vetëm për një koncert amatorësh u planifikuan 7 milionë lekë, ku u dha një shfaqje e gjysmë me ftesa. Në fund të shfaqjes, si prelud i marrëzive, iu vu zjarri tavanit të sallës së madhe nga fishekzjarret e ekzaltimit të suksesit të madh artistik.


Në qendrën kulturore të Beratit dhe institucionet e tjera banaliteti dhe vulgariteti është ulur këmbëkryq. Kjo ndodh se në bashkinë e Beratit mungon këshilli i kulturës, se në krye të institucioneve vendosen militantë të verbër partiakë, koha e të cilëve shënon vitet 70-80 të shekullit të kaluar.


Qyteti emblematik i kulturës në Shqipëri, Berati, funksionon pa këshill kulture në bashki, fakt që përbën një shkelje të ligjit për funksionimin  e pushtetit vendor.


Thesari ndodhet i bllokuar për shkak të tejkalimit të shpenzimeve. Për çfarë është shpenzuar? Një Zot e di. Sapo kaluam fushatën e ethshme elektorale, ku zhavorri elektoral, ndihmat u derdhën lumë në lagjet e rrugët e Beratit. Qytetarët votuan pavarësisht nga këto miklime primitive.

                                                           Yzedin Hima 
Protestë e fermerëve para prefekturës dhe qarkut të Beratit

Dhjetëra fermerë të mbledhur para dy ditësh në fermën e njerit prej fermerëve në komunën Otllak, Berat, sot e zhvendosën grevën përpara sheshit të prefekturës dhe të qarkut Berat ,duke shkarkuar në këtë shesh prodhimet bujqësore të sjella me makina nga fermat e tyre. Nëpërmjet kësaj proteste fermerët i kërkojnë autoriteteve vendore që të ndërhyjnë pranë qeverisë për të siguruar treg shitje për prodhimet , për shkak se prodhimet e tyre bujqësore, si domate, tranguj, speca, shalqi, etj. nuk e gjejnë këtë treg. Vetëm në njërën prej serave të ndodhura në Otllak sot janë mbi 500 kv domate jashtë standartit për t’u konsumuar, pasi ato janë kalbur për shkak të tejpjekjes. Fermerët e zonave përreth qytetit të Beratit, kërkojnë nga qeveria masa të menjëhershme për mbrojtjen e prodhimit vendas. “Na u premtua nga specialistë të drejtorisë së bujqësisë dhe ushqimit si dhe nga specialistë të Ministrisë së Bujqësisë se prodhimet tona do të eksportoheshin. Për të patur prodhime të mbara dhe cilësore investuam miliona lekë shpenzime materiale dhe të punës së gjallë, por jo vetëm treg për eksport që nuk na u sigurua, por as në tregun e brendshëm nuk konkurojmë dot”, shprehet  Sajmir Dëngu, njëri prej fermerëve. Prodhimet bujqësore në prefekturën e Beratit këtë vit janë të mbara falë investimeve dhe përkujdesjes që kanë treguar fermerët në këtë sektor, por shpenzimet e kryera si duket do të shkojnë dëm dhe do të groposen për shkak të mungesës së tregut. Kryetari i shoqatës së fermerëve të prefekturës së Beratit, z.Luan Bilçari, shprehet: “Prodhimet tona nuk po mundim t’i shesim as me çmimet nën kosto, pasi me to po spekullohet edhe nga tregtarët e qytetit, të cilët 1 kg domate që ne e shesim me 15 lekë kg, ata shesin me 30 lekë kg. Pra, ai që ndëshkohet në këtë rast, jemi në prodhuesit dhe konsumatori. Ne si prodhues u kërkojmë autoriteteve vendore që të ketë një treg alternativ nga ku mund të tregëtojmë me shumicë prodhimet tona. Por, deri tani, askush nuk e ka marrë parasysh kërkesën tonë, pasi politikanët dhe pushtetarët ne fermerëve na duan vetëm për vota dhe taksa. Fabrikat e përpunimit të perimeve në Berat nuk punojnë, pasi pronarët e tyre nuk gjejnë treg shitje për nënproduktet e perimeve dhe zarzavateve, pasi, siç shprehen ata, salca e domates, perimet dhe zarzavatet e konservuara vijnë nga Maqedonia, Greqia, Bullgaria etj. Konkurenca e pandershme dhe monopolet bëjnë që fermerët në qarkun e Beratit të ndodhen përballë falimentimit dhe familjet e tyre si dhe punëtorët që punojnë në këto sera të ngelen pa asnjë të ardhur. “Kërkojmë nga shteti të mbrohemi nëpërmjet politikave mbrojtëse duke ndalur importin e prodhimeve bujqësore dhe nënprodukteve të tyre nga jashtë dhe t’u hapet rrugë prodhimeve tona, të cilat janë shumë cilësore dhe të freskëta”, shton kryetari i shoqatës z.Luan Bilçari. Por ajo që është edhe më shqetësuese, shprehen fermerët, është fakti se ne edhe pse do të shpenzojmë akoma për të groposur qindra kv perime dhe zarzavate, nuk po na jepet vend nga ana e inspektoriait të mjedisit dhe të shëndetsisë për këtë punë dhe për rrjedhojë ato po kalben në fushë duke u bërë shkak për ndonjë epidemi të mundshme. Në shkallë prefekture janë rreth 140 ha të mbjella me perime, çka perbën të ardhurat kryesore për fermerët e këtij rajoni, por të ndodhur përballë kësaj situate bllokuese nga mungesa e tregut të shitjes, prodhimet e tyre vazhdojnë të ngelen në fushë. 


“Protesta e femerëve Beratas do të vijojë edhe në ditët në vazhdim deri në marrjen e masave të plota nga ana e shtetit të prodhimeve tona”,shprehen fermerët. Pas protestës një përfaqësi e shoqatës së fermerëve u prit nga kryetari i qarkut, z.Pelivan Shatri, nga ku morën premtimin për krijimin e një tregu alternativ për shitjen me shumicë të prodhimeve të tyre nga ana e vetë fermerëve. Gjithashtu kjo përfaqësi u prit dhe nga prefekti, z.Thanas Broka, për ti parashtruar kërkesat e fermerëve në mbrojtje të prodhimeve të tyre. Nga ky i fundit ata morën premtimin se do të ndërhyjë pranë qeverisë për të zhbllokuar situatën e krijuar.

Abedin Kaja

Veteranët e Beratit kundër Nanos

“Nano duhet të jap llogari për ato që kanë ndodhur dhe po ndodhin në Partinë Socialiste”. Kërkesës së bazës së socialistëve beratas për të analizuar gjendjen dhe humbjen e tyre në zgjedhjet e 3 korikut tashmë i janë bashkuar edhe veteranët, grupimi i të cilëve ka qenë dhe mbetet më besniku i bindjeve socialiste në të shumtën e rastit.


“Ishte faji i Nanos që hapi luftën me grupin e të rinjve në radhët e socialistëve, ashtu si Enveri në kohën e Luftës ndaj fraksioneve”, ka komentuar Anastas Arbëri, nënkryetari i komitetit të veteranëve në Berat.


Sipas tij Nano mban peshën e humbjes për arsye se e bëri kundërshtar Ilir Metën dhe të pakënaqur të tjerët, të cilët u përcanë më tej dhe humbja dihej se ishte në prag. “Po qe se vet Nano nuk do të cilësonte si “një pikë ujë në oqean”, “nepërka” apo “gjarpërinj” kundërshtarët e tij fraksionistë në radhët tona, nuk do të kishte LSI e qejfmbetje”, ka komentuar me mënyrën e tij Anastas Arbëri shkaqet e humbjes së PS-së që sipas tij ka në gjirin e saj në shumicën veteranë të luftës dhe të punës.


Anastas Arbëri, në emër të vetëranëve të Beratit, u është bashkangjitur kërkesave të bazës së, socialistëve të të gjithë vendit që kreu i tyre të marrë përsipër fajin e humbjes e të largohet nga PS-ja për t’u lënë rrugë të lirë strukturimit të kësaj partie dhe drejtimit të sajë me figura të reja. 


Paksa e guximshme kjo deklaratë e përfaqësuesit të komitetit të vetëranëve të Beratit. Krahasuar me qëndrimin e veteranëve në përgjithësi, është komentuar nga vetë ai si një domosdoshmëri për të zgjuar edhe më nostalgjikët.

Anastas  Arbri

Juristi i drejtorisë arsimore është lënë pa ndjenja përtokë, nga Pepa e Vasili, të cilët u arrestuan

Rrahin juristin e Arsimit, kapen autorët

Një grup të rinjsh rrahin juristin e drejtorisë arsimore të Beratit. Ngjarja ka ndodhur në mesditën e datës 29 korrik, në çastin që juristi Jani Veveçka  ka dalë nga zyra e tij me një dosje në dorë. Burime të policisë pohojnë se djemtë e rinj fillimisht e kanë sharë e ofenduar juristin e më pas kanë filluar ta godasin  me mjete të forta në trup, duke e lënë përtokë pa ndjenja. Autorët e kësaj ngjarjeje, Armando Pepa dhe Kristaq Vasili,  të dy nga 20 vjeç, pasi kanë vënë re se juristi ishte në gjendje të rëndë, janë larguar me vrap nga vendi i ngjarjes. Kanë qenë kalimtarët e rastit ata që i dhanë ndihmën e  parë juristit Veveçka, duke e dërguar me një automjet të rastit drejt spitalit të Beratit. Ndërkaq, qytetarët kanë lajmëruar forcat e policisë, që fillimisht kanë shkuar në vendngjarje, e më pas në mjediset e spitalit, ku ndodhej juristi i keqtrajtuar. Jani Veveçka mësohet të ketë pohuar para oficerëve të policisë se fillimisht të rinjtë i janë dukur të dehur, ndaj edhe i është shmangur sherrit me ta. “Kur unë po largohesha nga drejtoria arsimore, ata më sulmuan pa asnjë shkak”, mësohet të ketë shtuar juristi 24-vjeçar. Pasi kanë marrë  deoncimin e të dëmtuarit, forcat e policisë janë vënë në lëvizje për kapjen e autorëve. Burime nga policia e Beratit bëjnë të ditur  se Armando Pepa dhe Kristaq Vasili kanë përfunduar në pranga pasditen e djeshme. Mësohet se kjo ngjarje po hetohet në dy pista: atë të rrahjes  së juristit për shkak të detyrës si dhe konfliktit për shkaqe banale. Dy të rinjtë janë izoluar në mjediset e policisë së Beratit, ndërkohë që janë marrë në pyetje për veprën penale që rëndon mbi ta. Hetimet e mëtejshme do të kryhen nga prokuroria e rrethit.

Sulo Gozhina

Nanoina

Tejzgjatja e procesit zgjedhor është me pasoja ekonomike e sociale. Burimi i kësaj dukurie është frika e një pejse të kryesisë së PS-së, që i tremben pasojave të humbjes në zgjedhjet e 3 korrikut. Ndërkaq, ZP-ja, duke qëndruar e “palëkundur” në rezultatin përfundimtar 70 me 70, shpërndan antibiotikun më të fortë për të “infektuarit e saj me TBC bilaterale”. Por, nga dita në ditë, po vërtetohet se preparatet e saj janë të skaduar dhe po bëjnë efekt të kundërt. Baza e PS-së po ndërgjegjësohet me shpejt se një pjesë e krerëve të saj.


U fillua me firmëtarët e PS-së të Mamurasit (u quajtën të fallsifikuar), po vazhdohet me ata të Krujës, të Elbasanit dhe me deklarimet e disa  prej krerëve  që guxuan të pranojnë humbjen e 3 korrikut.


Kjo tregon se brenda PS-së, si në bazë e në qendër, ka vlera që duhen përshëndetur për qëndrimet e tyre objektive.


Janë shprehur kandidatë që kanë fituar, por edhe që kanë humbur në zonat e tyre. Këta kanë pohuar ndershmërisht  humbjen e PS-së në këto zgjedhje. Bello, Sherifi e të tjerë, por edhe Agolli i përkasin kësaj elite të PS-së.


Ka pastaj dhe një kategori që i bëjnë dredha plumbat. I fryjnë idesë utopike të barazimit të rezultateve  me synimin sipas kësaj ideje drejt një krize parlamentare. Kjo do të çonte në krijimin e një qeverie teknike për përgatitjen e zgjedhjeve të reja. Zoti mos na e dhëntë këtë mallkim. Një gjë e tillë do të sillte pasoja të pallogaritshme ekonomike e sociale për shqiptarët.


Së pari, populli do të humbiste njëherë e përgjithmonë besimin  te politika. Kjo do të pasqyrohej në një pjesëmarrje shumë të ulët në votime. Qeveria që do të delte nga këto zgjedhje, do të ishte qeveri jo e shqiptarëve, por qeveria e një pakice, qeveri militantësh apo, e thënë ndryshe, qeveri klanesh.


Së dyti, fushata e zgjedhjeve të dyta do të kushtonte përsëri miliarda lekë (vetëm PS- shpenzoi për zgjedhjet e 3 korrikut 7.5 miliardë lekë). Të gjithë këto nga djersa e mundi i taksapaguesve shqiptarë.

Përse e gjithë kjo? Për të garantuar vazhdimësinë e klaneve të korrupsionit.


Së treti, gjatë periudhës para  e paszgjedhore vendi do të përfshihej në një kaos të vërtetë ku do të shfaqeshin të gjitha dukuritë negative, karakteristike për të.


Dukuri të kësaj natyre janë vënë re gjatë kësaj periudhe të tejzgjatur paszgjedhore në pritje të dekretimit të qeverisë së re e dalë nga zgjedhjet e fundit.


Kriminaliteti në rritje, shpërdorimet me pronën private dhe shtetërore nga njerëz të papërgjegjshëm, djegie shkollash, konviktesh, pallate banimi, janë karakteristika të kësaj boshësie qeverisëse. Shpërdorimet në KESH, anomalitë në ujësjellës, shkrehja në administratë, e bëjnë gjithnjë më të padurueshme jetën e qytetarëve të thjeshtë. Ndërkaq, vetëgjyqësia, konfliktet mbi pronësinë, po marrin jetë njerëzish. Po kërcënohet fjala e lirë e shkruar dhe në media, po kërcënohet drejtësia. Tipik është rasti i artistit, personalitetit të njohur Maks Velo mbi të cilin, në qendër të Tiranës, u ushtrua dhunë. Është  kërcënuar me jetë, për shkak të detyrës, prokurorja e Vlorës Liljana Gjonmema, sikurse është bërë ndonjë kërcënim këtu në Berat, për momentin i lënë në heshtje.


Këto dhe të tjera fatkeqësi, do të provonin qytetarët në këto ditë ankimimesh. Humbësit, me këmbëngulje, rrëmojnë në të gjitha skutat e hapësirës ligjore për të zbuluar ndonjë fije kashte që të bëjnë ankimim mbi ankimimet për të shtyrë fundin e tyre të pashmangshëm, por njëherej,  për të shtuar vuajtjet e popullit.


Këta përfaqësojnë atë pjesë të së majtës, e droguar me atë lloj droge “made in albania” që quhet Nanoinë.


Dhe pse Nanua ka ditë që s’po bëhet i gjallë (mbase kryesia e PS-së ka lajmëruar Interpolin), nanoistët vazhdojnë t’i bëjnë lajka, nga frika se mos u nxjerr të palarat. Nën efektin e Nanoinës, ata verbërisht besojnë se ai i do me shpirt dhe për hatrin e tyre vodhi thesarin që t’u falte para atyre. Ndryshe nga Sokol Nako,  ai shkeli ligjet kur  shtypi një njeri që t’i shpëtojë të vetët nga ligji. Ai është kapedani (tashmë pa anije), të tjerët janë vasalë të tij. Ai është njëshi, të tjerët janë hiçi. Zot na ruaj po të kishte fituar ai!... Do të na duhej të bërtisnin: “Njerëz, hapni sytë!”


Po, për fat të mirë, si e kemi theksuar në një shkrim më parë, në radhët e PS-së ka personalitete që të bëjnë të shpresosh se në parlamentin e ardhshëm dhe në adminis-tratën vendore do të ketë një opozitë me ide e dëshirë, që, kur është fjala për interesa të kombit apo të komunitetit, do të gjejë gjuhë të përbashkët me pozitën. Kjo do të jetë fitorja më e madhe e këtyre zgjedhjeve. Pra, sa më shpejt një parlament mirëkuptimi, pa konflikt intere-sash. Xanxarët, grindavecët, koha ka për t’i flakur si limon i shtrydhur.

Fatmir Berati

A ka garanci një objekt që ndërtohet?!...
Nga përvoja e këmbimit të mallit  me mall, apo mallit me lekë, lihet një kohë garancie, si psh, kur blihet një televizor, frigorifer, lavatriçe, kanë kohë të ndryshme garancie, që shkon  nga 6 muaj deri në 2 vjet.


Bëhet Ura e Varur e Goricës, e për të nuk ka një garanci kohore nga firma sipërmarrëse, por shohim që defektet që vërehen në të, i bën brigada  e bashkisë. Ajo do të ndërhyjë  atëherë kur kalon koha e garancisë.


Në kohë të mirë Urës së Varur në Goricë i lëvizin pllakat. Në kohë me shi, gjatë Urës së Varur, krijohen disa gropëza që mbajnë ujë, si dhe defekte të tjera që një specialist, i këtyre punimeve, mund t’i nxjerrë në pah, mirë.


Kush duhet të mbajë përgjegjësi?


Nuk do të lëmë ato falënderime e urime që bën populli kur kalon nga ura. Por ata lavdërojnë edhe ideatorin, që vendosi bërjen e kësaj ure, që ka një kohë shumë të largët, shumë kohë para vitit 1990, kur ish-kryetar i komitetit ekzekutiv, shokun Kristaq Kulen, Firma që bëri punimet më pas, e gjeti  pothuaj të gatshme, sepse u bën  shpimet  deri  sa gjetën shtratin për themelet, u hodhën themelet dhe u lanë përgjysmë punimet. Ne kërkojmë nga çdo tender që bëhet për punët publike, të lihet koha e garancisë, e lexueshme nga populli nëpër formate të ndryshme në qytet.

Jorgji Bendi

Kush fitoi më 3 korrik?
Kjo vërehet në disa drejtime. Fitoi reputacioni i mirë i shqiptarëve në përgjithësi që ditën të bëjnë zgjedhje të lira e të ndershme. Ana e papëlqyeshme i takon krejtësisht partive dhe kandidatëve për deputet që nuk mund të bëjnë zgjedhje pa sharje e sherre, pa hequr një emancipim më të ulët se shumica e votuesve.


Fitoi ritmi më i shpejtë i përqasjes drejt Evropës: stabilizimi, acosimi, NATO, BE, lëvizje më e lirë e njerëzve, etj. Të duket çudi e madhe që rumunët 40 milionësh kanë lehtësi lëvizjeje  në vendet e BE-së, ndërsa shqiptarët, që s’kanë mbetur as 3 milionë nuk e kanë dhe kjo për faj të qeverisjes së PS-së.


Fitoi fillimi i luftës kundër korrupsionit, kësaj të keqeje të madhe, që ka mbërhtyer çdo qelizë të këtij shteti inekzistent, se kjo nuk mund të bëhej nga autorët e tij. Besueshmëria e qeverisjes së re do të varet në një shkallë të madhe nga arritjet në këtë luftë.


Fitoi elektorati i majtë, i cili u bind se PS nuk i mbronte më interesat e tij, se ajo është kthyer në një forcë agresive. Kjo e vërtetë do të shihet më qartë tani që ajo kaloi në opozitë. Mendoj se elektorati i majtë duhet të mbështetet fuqimisht te LSI, si forca më progresive e së majtës shqiptare.


Fitoi ideja se në kushtet e Shqipërisë tani e për disa kohë i duhet një kod zgjedhor proporcional i pozitës, që është konstatuar para shumë kohe e që eliminoi mbi 90% të dukurive negative para e pazgjedhore. Nuk është zbatuar me dashje nga disa parti, të cilat hyjnë në zgjedhje me paramendim, se mund të përfitohet dhe të bëhen marifete nga hapësirat e mungesës së kodit zgjedhor. P.sh. fenomeni “Dushk” tregoi një amoralitet të paparë. Asnjë argument, në kushtet tona, nuk e justifikon sistemin zgjedhor mazhoritar. Deputeti ynë detyrë kryesore ka të ngrejë ose jo kartonin sipas udhëzimeve të partisë, sepse ligjet bëhen nga grup juristësh dhe konsulencë të ekspertëve të BE, ose Kushtetuta u pa disa herë nga Komisioni i Venecias, etj.


Fituan socialsitët e ndershëm e progresistë, se Nano me kongresmenët e tij  që përbëjnë shumicën në të gjitha forumet drejtuese të PS-së, u kanë zënë frymën dhe mbysin çdo tendencë progresiste.


Kurimi i katarsisë, ripërtëritja e PS-së nuk mund të bëhej duke qenë në pushtet. Kupolën s’mund ta kritikojë, se të tundte flamurin e fituesit.


Ripërtëritja e PS-së do të jetë shumë e vështirë, sepse Nano dhe pjesa regresive, kanë hedhur rrënjë të thella dhe se kalbëzimi i partisë ka ndodhur në çdo qelizë të saj. Nuk po shkojmë larg, s’po përmendim sherret klanore brenda PS, por kongresin e fundit zgjedhor  ku kandiduan Nano, Rama, Mejdani.


Në pamjen e parë duket se në PS ka demokraci dhe respektohen rregullat e konkurimit. Por, e them me bindje të plotë, se dhe vetë Perëndia të konkuronte, do të fitonte Nano, sepse shumica konservatore që ka uzurpuar partinë në të gjitha nivelet, shikonte te ai topin e sërës së vet, që i siguronte mbajtjen për një kohë sa më të gjatë të domeneve e përfitimit ekonomik të zaptuara që nga koha e PP-së. (Në këtë rast shumica nuk kishte të drejtë, në sensin progresist.)


Degjenerimi i PS u vërejt dhe gjatë fushatës elektorale, ku e vetmja alternativë ishte Berisha dhe pjesërisht Meta. Nuk po hyjmë në problemet e qeverisjes, se atë e panë dhe qorrat.


Mendoj se ripërtëritja e PS-së mund të bëhet nga një grup personash me autoritet, ku fillimisht  të mënjanohet  Nano dhe kupola e tij. Një pjesë e problemeve mund të zgjidhen dhe me norma stutore, psh, për një periudhë 5-6 vjeçare, ish kryetarë dhe sekretarë partie, në të gjitha nivelet të mos kenë të drejta rizgjedhjeje, etj. Është për të qeshur kur dëgjon thënien se në PS peshku është qelbur nga bishti, se fajin e paska baza e partisë (tamam si te gomari i Cekes). Kuptohet kjo bëhet me qëllim, për të krijuar një psikozë se kapoja nuk ka faj. Nanos i është mbushur mendja top, se ai është perandor. PS-së dhe Shqipërisë (të paktën PS-së), dhe perandorët largohen nga froni vetëm kur vdesin.


Fitoi mendimi progresist, se parimi bazë i demokracisë ose abc-ja e saj është ndërrimi i pushtetit.


Pra kjo gjë nuk është hata e madhe, por e mirë e madhe. Kur është kështu, përse partitë e mënjanojnë këtë parim? Vërtet në demokraci ligjin e bën vullneti i shumicës, por ka raste kur shumica është joprogresiste  p.sh. kongresi i fundit zgjedhor i PS-së. Mendoj se ku më shumë e ku më pak kjo dukuri është vërejtur  në PD, PSD, PAD, PAA, etj., e cila eliminohet me norma statuore ku kryetari dhe sekretari i partive nga baza deri në qendër të zgjidhen deri dy mandate mbas një mandati tjetër.


E fundit, fitoi PD dhe aleatët e saj, se u duhet të përveshin mirë llërët. Të jemi realistë, problemet që kanë shqiptarët nuk janë të lehta për t’u zgjidhur, sidomos korrupsioni dhe papunësia. Tani njerëzit nuk shkojnë të votojnë si tifozë të sëmurë sporti, për hatër të njërës apo tjetrës parti, por se ata punojnë për ta, dhe secila merr hakun që i takon.

Demir Hatia

Berati, qytet me rrugë dhe pa rrugë
I tillë është sot Berati, një qytet me rrugë dhe pa rrugë. Një qytet që këto 60 vjet është rritur dhe vazhdon të rritet, por që pushtetarët nuk kanë  menduar dhe nuk po mendojnë për infrastrukturën e tij. 

Qyteti, i krahasuar me vitet para 1944-ës, ruan dy pamje krejt të kundërta:


Dikur të gjitha rrugicat e lagjeve dhe sheshet e pazareve i kishte të shtruara me kalldrëm, kurse rrugën kryesore duke filluar nga Kazermat e Zogut deri dhe në të dalë të qytetit, në veçanti skajet e saj, i kishte si rrugë fshati, me gropa, të paasfaltuar.


Sot qyteti ka një tjetër pamje: gati të gjitha rrugicat e vjetra, por edhe ato të rejat, i ka të shkatërruara, me kalldrëme të prishura ose fare pa kalldrën, vetëm me çakull, kurse rrugën kryesore në gjithë gjatësinë e saj të asfaltuar.


Pse ka ndodhur kështu?


Sepse…


Ndërsa dikur, kur një qytetar ndërtonte një shtëpi të re, bashkia e detyron që të shtronte me kalldrëm pjesën e rrugës që i takonte, shoqëruar edhe me murin rrethues. Dhe ai e kryente këtë detyrë edhe për interes të tij. Kështu rrugicat e lagjeve mbeteshin të mirëmbajtura, kurse rruga që kërkonte investime të shtetit, kishte mbetur në gjendje të mjeruar.


Kurse pas vitit 1944, qëndrimi i shtetit ndryshoi. Meqë ekonomia ishte në dorën e tij dhe ndërtimet bëheshin po prej tij, ai, për të kursyer, mendonte vetëm për ndërtimet e banesave dhe harronte se këto ndërtime kërkonin të shoqëroheshin edhe me infrastrukturën rrugore. Populli, si i pagojë që ishte,  i gëzonte këtyre shtëpive të reja ku fuste kokën edhe pse puna ishte bërë gjysmake.


Por  nuk duhet të mos harrojmë atë, aksionin e bujshëm për propagandë politike të “gurskalistësve të vegjël”, që u mbështet në shfrytëzimin e punës së fëmijëve. Megjithëse, në ato vite, diçka u bë. Por edhe kjo nismë, kur shtetit nuk iu desh më, se qëllimin edukues për ripërtëritjen e profesionit të kalldrëmxhinjve “e arriti”, u la në harresë.


Shteti e përqëndroi vëmendjen vetëm në rrugën bosht të qytetit. Aty derdhi disa fonde (themi disa fonde, sepse fondet e vërteta i përqendroi në hapjen e tuneleve dhe në ngritjen e bunkerëve), për t’i dhënë pamjen e një qyteti për syrin e atyre të huajve që do ta vizitonin. 


Sot në vitet e demokracisë, kur numri i ndërtimeve private mban peshën e vetme, se ndërtime shtetërore nuk ka, në vend që shteti, bashkia, në këto raste, të zbatojë ligjn e traditës së vjetër, pra, ta detyrojë ndërtuesin që në preventivin e tij të ketë edhe rrugicën që e lidh atë ndërtim me rrugën kryesore, as që i ka shkuar kësaj ane dhe ia ka lënë shtetit ta përballojë këtë detyrë kaq të rëndë, saqë në morin e një prapambetje të tillë do të duhen mbase shekuj për ta ndrequr këtë gabim.


Por shteti, edhe me fondet që ka përdorur për rrugët e qytetit, nuk është treguar nikoqir. Po t’i hedhim një sy historisë së rrugës së re kombinat-Uznovë, do të zbulojmë se atje janë hedhur mliona lekë disa herë duke e bërë dhe ribërë, kur këto fonde, po të përdoreshin me mend, do të ishin bërë disa rrugë të tjera kryesore që kanë mbetur në mëshirë të Zotit. 


Pse duhej të riasfaltohej rruga e NSHG-së? Për fushatë? Pse nuk u mendua për rrugën që të çon te pallatet e të persekutuarëve? Ndoshta po për fushatë?


Mirë në lagjen “Çlirim” e ka për detyrë shteti t’i rregullojë dhe t’i asfaltojë rrugët, se ndërtimet janë bërë prej tij, po për lagje të tjera, për lagje si ajo e Pjeshkores, ç’pjesë i takon shtetit dhe ç’pjesë ndërtuesve privatë? Sigurisht gjërat janë të qarta dhe të ndara: shtetit i takon rruga kryesore, kurse ndërtuesve rrugët e dyta. 


Po të punohet kështu, qyteti  ka për ta marrë pamjen si qytet që para se të dorëzohen ndërtimet.


Po kjo deri tani nuk është bërë, sigurisht për faj të pushtetarëve që u kanë bërë lëshime firmave ndërtuesve dhe e kanë mbyllur njërin sy dhe e kanë lejuar dorëzimin e këtyre ndërtimeve pa përfunduar infrastrukturën.


Kështu jemi të detyruar të pohojmë se Beratin e kemi dhe do ta kemi me rrugë dhe pa rrugë, një qytet provincial, gjysmë fshat dhe gjysmë qytet. Të tillë do ta kemi për vite e vite, përveç qendrës. Por qendra nuk është gjithçka, zotërinj pushtetarë!


Agim Mehqemeja

KESH-i nuk do të ndreqet

Pse bërtet drejtori i Republikës së Shqipërisë i KESH-it, se jemi prapa me shlyerjen e likuidimeve e faturave të muajit qershor 2005. Po a ka bërë analiza brenda për brenda në njësitë e vogla e eri në integrim në shkallë vendi, të këtij problemi?...


Le të shohim se disa çështje neglizhente vijnë nga vet punonjësit e tij, si psh.


-Si i ka trajnuar ai punonjësit: për leximin e sahatit, për plotësimin e formularit, me datë fillimi e datë mbarimi e mudnësisht dhe ora, se jemi në kohën e informatikës dhe elektronikës. Këtu spekullohet shumë ndaj klientit për harxhimin e energjisë elektrike- kompjuterizmi i kësaj shifre për secilin klient është i domosdoshëm.


Por, odiseja e mëvonshme, qëndron te zbulimi me vështirësi i emrit, mbiemrit, shifra për çdo familje e individ, ndonjëherë nuk zbulohet as matrikulli (shifra) as emri. Si i bëhet halli kur klienti vete vetë që kërkon faturën për ta paguar, se në shtëpi nuk i ka mbërritur fatura...


Do të thotë ndonjëri qershori shkoi si shkoi, po për harxhimin e nergjive elektrike për muajin korrik 2005, nuk ka filluar fare, fare, si do të plotësohen formularët e kompjuterizuar gjykoni vetë.


Edhe një e veçantë, nëse klienti ka kontradita me KESH-in edhe do të bëjë një padi në gjykatë, fatura e kompjuterizuar nuk ka:

Emri, mbiemri, firmën e faturistit, emri, mbiemri, firma e përgjegjësit të sektorit a bllokut, data e fillimit e mbarimit të muajit për pagesë, vulën e institucionit, etj.


Pra, ka ardhur koha që punonjësit në këto sektorë të zgjidhen, të tillë, që të kenë një shkollë minimale, me një kaligrafi të kuptueshme e të lexueshme. Besoni se më kuptuat...

Jorgji Bendi

Familja  Shehu shkrin jetën dhe pasurinë në dobi 

të kombit 
Familja Shehu është me emër në qytetin e Beratit, për pasuri të madhe të trashëguar në vite. Familje me tradita të hershme patriotike dhe  me një shpirt të madh bujarie. Kjo e reflektuar edhe nga shërbimet e teqesë së Sheh Hasanit, në qendër të qytetit të Beratit.


Fisi i Shehëve përbëhej nga 3 vëllezër, njerëz të shkathët me kulturë, dashamirë në miqësi e shoqëri, me ndjenja të larta patriotike, Mahmuti, Tefiku dhe Aliu.


 Më i madhi Mahmuti,  u përfshi në Lëvizjen Fanoliste duke e mbështetur atë me të gjitha forcat vetjake e familjare, fizikisht e materiale. Por mbetën të zhgënjyer pas dështimit të qeverisë fanoliste.


Por tradita famijare nuk e la që Mahmutin të rrinte në heshtje. Ai u vu në mbështetje  të Lëvizjes së Fierit të udhëhequr nga Riza Cerova në vitin 1935. Dha edhe ai gjithë kontributin e tij në grumbullimin e forcave kundër atyre të mbretërisë. Mbas dështimit të kësaj kryengritjeje Mahmuti hidhet në arrati për t’i shpëtuar ndëshkimit nga ana e forcave të xhandarmërisë së Beratit. Ai kaloi fshat më fshat që nga miqtë e tij në Duhanas, pranë Shukallarëve, në Roshnik pranë Mimanëve, në Dardhë pranë Kacëve e Pallanëve deri në Dobrenjë pranë Ali Dobrenjit. Të gjithë këta iu bënë jatakë atij duke i shërbyer kështu edhe interesave të lëvizjes, të cilët pësuan edhe tortura çnjerëzore nga ana e xhandarmarisë. Me gjithë rezistencën që bëri Mahmuti, ai arrestohet dhe persekutohet nga regjimi i mbretërisë.


Tradita, shpirti patriotik, bëri atë që pushtimin fashist e priti me urrejtje dhe iu kundërvu me të gjitha mjetet e mënyrat. Kjo kundërvënie bëri që ata i dogjën shtëpinë në Uznovë në pranverën e vitit 1943. Pikërisht ishte ky çast që Mahmuti hidhet në ilegalitet familjarisht duke qëndruar në Roshnik që nga pranvera deri në dhjetor të vitit 1943 në shtëpinë e Neki Novës. Familja përjetoi edhe bombardimin që iu bë Roshnikut nga aviacioni gjerman  në dhjetor të vitit 1943.


Gjatë qëndrimit në Roshnik, Mahmuti u aktivizua edhe për organizimin e forcave italiane që ndodheshin në luginën e lumit të Roshnikut, mbas kapitullimit të tyre. Ai duke bashkëpunuar me gjeneralin italian, i shpërndau ushtarët italianë nëpër shumë familje dhe pjesën tjetër të tyre  i organizoi në përbërje te forcat të Lëvizjes Antifashiste, duke bërë kështu që ushtarët italianë që ndodheshin në këtë zonë të mbijetonin.


Mahmuti gjatë gjithë kohës së luftës për çlirim kombëtar qëndroi në shërbim të saj. Ai midis të tjerave qëndroi dhe ndihmoi edhe misionin anglez që nga Roshniku deri në zonat e thella të Tomorricës e më gjerë. Si njeri me kulturë e me shpirt bujar, duke mos kursyer vlerat materiale e monetare, i vuri ato në shërbim të lëvizjes dhe të misionarëve anglezë që t’u krijonte kushte të mira pune e jetese në shërbim të luftës.


Po kështu edhe vëllai i tij Ali Shehu ishte i përkushtuar në shërbim të atdheut. Braktisi detyrat e shtetit si kryetar i komunës në Burrel të rrethit të Matit dhe kryetar komune në Vërtop të rrethit të Beratit, ai urdhëronte kryepleqtë e fsahtrave dhe taksambledhësit që të mos u merrnin fshatarëve të varfër taksa dhe fill nga fillimi i vitit 1943 ai  hidhet në ilegalitet dhe merr detyra me rëndësi të luftës si komisar i çetës së parë të Shpiragut me komandant Sadik Mbolanin. Në luftën e Palikështit në qershor 1943, çeta e Shpiragut, në bashkëpunim me fshatarët, shpartalluan kavalerinë italiane aq sa kuajt u kthyen nëpër rrugët e Beratit me shala nën bark. Mahmuti dhe Ali Shehu dhanë kontribut të çmuar në organizimin e Lëvizjes Çlirimtare që me formimin e shtabit të qarkut të Beratit në 4 gusht 1943. Si nga ana organizative dhe nga ana ekonomike- financiare, këto ngjarje u mbështetën nga Mahmut dhe Ali Shehu. Pra, këta ishin sponsorët ekonomiko-financiarë dhe moralë. 


Ali Shehu dha kontribut edhe në organizimin për çlirimin e qytetit të Beratit, duke neutralizuar forcat e reaksionit të komanduara nga Petro Gurakuqi.


Për familjen Shehu të qytetit të Beratit ka shumë episode e ngjarje për të folur. Familja u dogj e u plaçkit, deri 40 krerë  lopë e materiale  të tjera shtëpiake i vuri në dispozicion të luftës për çlirim  kombëtar. Shtabin e qarkut Mahmuti dhe Ali Shehu e mbajtën gjallë.


Pra, kjo ishte familja e Shehëve të Beratit, me burra të mëdhenj e me emër, patriotë e zemërzjarr. Mbas çlirimit Mahmut Shehu, me zgjedhjet e para në dhjetor të viti 1945, në ansamblenë kushtetuese, zgjidhet deputet i parë i qytetit të Beratit. Po kështu edhe Ali Shehu mori grada të larta ushtarake dhe detyra të tjera shtetërore. 


Por ç’ndodhi me këtë familje e me këta burra të ndjerë e të mëdhenj, patriotë e atdhedashës mbas viteve 1946? 


Ata që morën e drejtuan pushtetin e dalë nga  lufta, filluan menjëherë gjuetinë e shtrigave në adresë të shtresës nacionaliste duke i konfiskuar  e i shpronësuar të gjithë pasurinë që kishin duke i lënë në diell të hapur. Këtë persekutim  pësoi edhe familja e Mahmut Shehut, të cilin e akuzuan për pjesëmarrje në grupin e deputetëve dhe mbas kësaj e arrestuan dhe e futën në burg. Mbas daljes nga burgu nga vitet 1950, ndërroi jetë i zhgënjyer dhe i pezmatuar nga ky trajtim çnjerëzor.

 
Mbas burgosjes së Mahmutit, edhe i vëllai i tij Ali Shehut iu bë degradim, duke e lënë në hije, këtë komandant, patriot e trim të rrallë, që i shërbeu atdheut me përkushtim. Edhe ky ndërroi jetë në vitin 1967 në moshën 57-vjeçare. Po kështu edhe vëllai tjetër, Tefiku, dhe gjithë familja e tyre kaluan kalvarin  e persekutimit për 50 vjet në regjimin diktatorial.


Ky ishte shpërblimi që iu bë Mahmut  Shehut, Ali Shehut e gjithë familjes Shehu, nga ana e shtetit diktatorial. Për këta burra ne shprehim mendimin që organet e pushtetit vendor duhet të bëjnë vlerësimin e këtyre burrave me emër, të familjes Shehu, që shkrinë jetën, pasurinë në interes të atdheut pa marrë parasysh asgjë.

Fetah Mimani

“Nuk mund të ekzistojë paqja dhe dashuria, ku vazhdon padrejtësia dhe paligjësia!”
Kalaja e Beratit ka të veçantën e vet, sa legjitime aq dhe krenare jo vetëm si djep i gojëdhënës, i bukurisë shpirtërore, por dhe si e vetmja nga më të rrallat në Evropë, si fortesë dhe banesë, si bërthama e krishtërimit në periudhën bizantine.


Në Kala numërohen në shekuj 42 kisha, ndërsa kanë arritur deri sot 20 kisha. Këtu penela e Onufrit të papërsëritshëm dhe dalta e drugdhendësve Shpataraku dhe Selenica i dhanë jetë ikonografisë, ndaj mund të themi se këtë djep të krishterimit e ka përkëdhelur vetë Perëndia.


Midis shumë faltoreve është dhe 400 -vjeçarja, kisha e “Shën Gjergjit”, ndërtuar në një nga pikat dominuese të Kalasë, ku si në një ballkon Beratin e lashtë me bukuri magjepsëse e vështron dhe i qëndron si shpëtimtar nga demoni keqbërës.


Këtu, më 25.07.2005, u kremtua për besimtarët ortodhoksë  Shën Ana, nëna e kryenënës  Shën Mari. Në këtë liturgji ishte dhe hirësia e tij imzot Ignati, i cili shoqërohej nga atë Petraqi dhe dhjakon Spiridhoni. Shën Gjergji dukej sa i ngazëllyer, po aq dhe i menduar me atë fytyrë sa engjëllore dhe shpirtërore kur pa se faltoren e kishin mbushur plot, kishin ardhur nga të gjithë grupmoshat që dukej sikur i përcillnin mesazhin: “S’të kemi harruar, të kemi pranë, je midis nesh, je shenjti ynë”.


Pas liturgjisë kryebariu me urtësinë e mençurinë e hirit të Perëndisë foli për padrejtësinë që i bëhet Kishës sonë, për të mos njohur rikthimin  e ligjshëm 400 -vjeçar.


Besimtarët jo vetëm kristianë, por dhe të komunitetit mysliman, të indinjuar nga ky veprim që tjetërson rolin e saj, funksionin e saj si faltore dhe që bie ndesh me të drejtën  kushtetuese ligjore të besimit si shtet  demokratik, mbështetën fjalën e kryebariut duke kërkuar që drejtësia s’duhet të vonohet. Më pas imzot Ignati, i shoqëruar nga shumë besimtarë, të cilët mbanin në duar ikonën e Krishtit, të Shën Marisë dhe Shën Gjergjit bënë një litani.


Ata u ndalën para hyrjes së “Shën  Gjergjit” nga ku dukeshin mirë punimet e jashtëligjshme. Besimtarët nëpërmjet medias, gazetarëve, kameramanëve  që kishin  ardhur, kërkuan që të sensibilizohej për këtë padrejtësi sa të turpshme, aq edhe e shpërfytyruara  përpara së vërtetës  të pamohueshme, te zyrtarët. Në ligjëratën e tyre besimtarët si K.S., Xh.N., E.H., A.Sh, e shumë të tjerë, kërkuan se nuk është në nderin e asnjë organizmi pushtetar të flasin për pronësinë, për përvetësimin, ajo është antiligjore, ata s’duhet të harrojnë se koha ndoshta është vonuar, por nuk harron të thotë të vërtetën, ky do të jetë turp për ta.


Këtë thoshin dhe disa nga fletushkat që mbanin në duar engjëjt e shpresës ku shkruhej:


“Nuk është e mundur të ekzistojë paqja, dashuria dhe harmonia, atje ku vazhdon padrejtësia dhe paligjësia”,


“Kisha është godinë e përuruar dhe e shenjtëruar, askurrë nuk ndryshohet as tjetërsohet”,


“Kisha është objekt i shenjtë, ku adhurimi dhe lutja nuk mund të bashkekzistojë në të njëjtën ndërtesë me një lokal”,


“Nuk të lejohet të vazhdosh punime mbi themelet dhe muret e një objekti kulti shekullor”.


Ne shpresojmë, se ky tubim paqësor aq dhe demaskues i padrejtësisë që i bëhet kishës sonë nga këto organe që mundohen ta mbajnë peng pronësinë e shenjtë të pamerituar, të ndërgjegjësohen për të na e rikthyer atë që është pronë e përjetshme e saj.


Pushtetarë ne flasim dhe në emër të atyre që prehen, ata sot janë midis  nesh duke thënë: “Mos na shkelni, bashkë me ju jemi dhe ne”, flet shpirti  i tyre ndaj dëgjojeni zërin e jetës dhe të së vërtetës, flet Perëndia.

Sotiraq Mishaxhiu
Punët nuk bëhen me të thënë, por me dhënë!

Ç’të jetë vallë, mosnjohje, apo mosdashje?

Nuk di si t’i kuptoj qëndrimet e bashkisë ndaj halleve të qytetit, si mosnjohje e tyre, që mund të vijnë nga mosndjekja e jetës së qytetit, apo si mosdashje për të mos prishur rehatin e vet, e punët të shkojnë si të shkojnë. Nuk ka bërë vaki kurrë që, bashkia, apo ndonjë institucion tjetër, të ketë bërë një punë me nismën e vet, pa e trajtuar më parë media, si ajo e shkruar, si ajo pamore. Le t’i kujtojmë disa prej tyre: a nuk u ça më “dysh” media duke shkruar që në fillimet e çarjes së Urës së Goricës dhe shtetit iu deshën muaj e muaj që të ndërhyjë? Dhe kjo ndërhyrje u bë vetëm e vetëm se po vinin ditët e fushatës për zgjedhjet për në Kuvendin e Shqipërisë. A nuk bëri të njëjtën punë për atë çikë rrugë të lagjes Goricë? Po kështu ka qenë media e para, që ka ngritur shqetësimet për trotuaret e munguara, për cilësinë e dobët të punimeve të bëra në shumë objekte, apo të trajtimit të problemeve të objekteve sportive që nuk dëgjoheshin derisa ato u shembën. Ç’duam t’i kujtojmë që tani bashkisë dhe atyre që e kanë për detyrë që t’i ndreqin këto punë?

Ura e Goricës rrezikohet përsëri
Pasi u dha një fond “rakitik” sa për t’i mbyllur nga dy-tre plagë Urës legjendare të Goricës, u morën  dhe disa masa që të mos lëndohej më kurrizi i saj i sakatosur për 15 vjet me radhë, se në kohën e atij që “na la pa komisar”, nuk guxonte kush që në kamionin e kooperativës të hipte qoftë dhe kryetari i saj mbi ngarkesën e lejuar. Ndërsa, sidomos këta 8 vjet, vetëm “trenat” dhe “vaporët” nuk kaluan mbi urë! Dhe rezultati tashmë dihet. Bashkia, por dhe ministria, vendosën që të pezullohej kalimi i makinave me kapacitet mbi mundësinë  që ka ura për t’i mbajtur mbi shpinë. Për këtë arsye erdhi dhe zv/ministri Edmond Dragoti, që e patëm dhe kandidat për deputet nga Partia e Cekës dhe u vendos që të përdoreshin dhe disa blloqe prej betoni që të mos kalojnë makinat. Për këtë zv/ministri i caktoi një afat një firme që punon matanë urës. Duket, me që ministri nuk i hoqi (ishalla ashtu qoftë), ata që kanë interes t’i bien shkurt rrugës, i hoqën me “vetëvendosje” sikur të jenë vete shteti. Sot e gjithë ditën mbi urë po kërkojnë makinat e ngarkuar mbi normën e lejuar. Pyetja është kjo: Zotërinjtë e bashkisë apo dhe ata që merren me këtë punë, i keni parë blloqet e hequra? A e dini se po rrezikohet përsëri shembja e Urës. Nëse nuk e keni parë, bëni një xhiro me këmbë deri te Përkrenarja e Skëndërbeut dhe binduni, pasi ta keni parë, vendosni se çdo të bëni!

Dhe një urë tjetër rrezikon të shembet

Ura e Velabishtit, vërsnike me Urën e Goricës, ndërtimi i saj daton në vitin 1720, e gjatë 22 m dhe e gjerë 4 m, sot jo vetëm që është fundosur në prurjet e përroit të Velabishtit, por rrezikon dhe të shembet për të njëjtin shkak si simotra e saj më e madhe dhe më e vjetër, Ura e Goricës. Dhe kjo urë po rrënohet, sepse mbi  të kalojnë makina të tonazheve të rënda. Në kohën kur janë ndërtuar këto ura, nuk ka patur as kamionë e as maune. Ato të gjora, që nga koha që në Berat u dukën kamionët e parë (shenjë e civilizmit të vendit), filluan dhe telashet për urat. Deri më dje, shteti i ruante,  ndërsa sot i ka lënë të kalojnë azat si gomerët pa kapistër. Ka vite që kjo urë është nën peshën e kamionëve të rëndë. Drejtues të komunës  janë bërë  mukajet që ta ngrenë zërin, por nuk i ka dëgjuar kush. Po nuk u morën masa që tani, nesër ka për të qenë vonë. Përsëri del pyetja: Këto gjëra përse nuk i qëmton e para ajo, apo ai, që i ka për detyrë, por media? Kur kërkuan  votat për të qenë në krye të këtyre punëve, premtuan se do të zgjidhnin të tëra kërkesat që do të kishte qyteti, se një nga pikësynimet e tyre ishte dhe ruajtja e trashëgimisë kulturore e historike. Kjo tregon dhe një gjë tjetër se ata që e kanë për detyrë të shikojnë, se çfarë nuk shkon e çfarë duhet, nuk janë të aftë për të tilla punë, siç duket atyre u kanë gjetur punë, ndërsa duhej t’i kishin gjetur punës njeriun e duhur. Kësaj i thonë se puna nuk bëhet me të thënë, por me të dhënë! Kur nuk je i zoti për punë të tilla, përse i del për zot more zotëri i mirë? E kujt do t’i duhet një interesim i “madh” kur dy urat të jenë shembur? Ç’duhet bërë? Për Urën e Goricës të vihen betonet, blloqet e betonit, për Urën e Velabishtit të ndalohen  kamionët e të nxirret fondi për meremetim.

Më së fundi filloi rregullimi i trotuarit problematik

Këto ditë, një skuadër punëtorësh, të një firme private, ka nisur punimet në trotuarin e përfolur, që kalon para tre institucioneve jo pa rëndësi për nga ana estetike, por dhe ajo qytetare, sepse kalon bash para këshillit të qarkut, para shtëpisë së ushtarakëve dhe para  gjimnazit, duke përfunduar para drejtorisë arsimore dhe selisë së PD-së. Mësuam se shtrimi do të bëhet me pllaka, por në simetri të përafërt me trotuarin tjetër të rrugës. Nuk e  dimë se sa është fondi ekzakt për këto punime, shpresojmë që fondi i dhënë të jetë i mjaftueshëm për të mbaruar trotuarin komplet dhe me cilësi të lartë. Punëtorëve të kësaj firme nuk i mungon as përvoja, e as mundësia për punë me cilësi të lartë. Për këtë firmë që po bën këto punime, kur isha në Durrës në një sebep familjar, qytetarët e Durrësit shpreheshin me fjalët më të mira për punët e saja, që kishte kryer nga staconi i trenit e deri te hotel Vollga. Durrsakët, shpesh i quanin këto trotuare, kur bisedonin: “Trotuaret e Beratit”. Po a ka punë të tjera akoma për t’u bërë me trotuaret? Pa tjetër që ka. Janë për faqe të zezë trotuaret që nga “Rrapi” e deri në spital, akoma më për faqe të zezë janë ato nga spitali (kthesa e spitalit” e deri në Uznovë). Dhe për këtë kemi shkruar, por akoma nuk kemi parë reagim. Deri  kur duhet të presim? Mos vallë duhet të vijë fushata për zgjedhjet vendore që së fundi t’u doli gjumi? Le ta vazhdojnë punën e nisur me trotuaret. Ato jo vetëm që zbukurojnë rrugën, por janë dhe shumë të nevojshëm. Firma që merret me trotuaret ka dhënë prova se di të punojë mirë. Shikoni trotuaret e lagjes “D. Kastrioti”, por dhe ato që të çojnë në spital. Thonë se kjo firmë ka shtruar me mijëra metro katrore në të gjithë Shqipërinë, që nga Tirana, Durrësi, Korça, Vlora, Fieri e plot e plot qytete të tjerë të vendit. Meqë e kemi një firmë të tillë përse nuk e “shfrytëzojmë” si duhet e sa duhet? Punë e saj është dhe lulishtja para bibliotekës. Me keqardhje them se është si vajzë e vetme dhe mbahet me kimet nga ndërmarrja e gjelbërimit. Si ajo është dhe simotra e saj në 6 katësh. Por nuk është e tillë ajo që është në mes të qytetit, megjithëse punonjëset e lulishtes bëjnë çmos, që dhe ajo të tjetë në lartësinë e duhur. Do të ishte me shumë vlera që t’i kthehej uji i munguar prej kohësh shatërvanit të kësaj lulishteje.


Të gjenden format dhe mënyrat. Mundësi ka, vetëm se duhet vullnet dhe imagjinatë. Mësuam se trotuari do shtrohej me pllaka e jo me gur. Mendoj se nuk ka asgjë të keqe në këtë mes, sepse për përdorimin e gurit ka vende të tjera boll.  Mund dhe duhen të shtrohen rrugët e rrugicat e “Murat Çelepiasit”. Qendra le të jetë e ndryshme. Se të ndryshme janë dhe ndërtimet. Jo gjithçka duhet të jetë uniformë. Pastaj, një trotuar i shtruar me gurë, do të kishte një kosto shumë më të lartë se sa ai i shtruar me pllaka.

Dhe një kujtesë tjetër për ata që duhet të mendojnë

Në një shkrim në këtë gazetë, kërkohet që të ketë sa më shumë aktivitete sportive, sepse, vetëm me nëj futboll  një herë në dy javë, është pak për një qytet që ka qenë mësuar të kishte dy-tri veprimtari në javë. Përse kjo varfëri tani? Nuk është as faj i federatave, as faji i klubit shumësportësh, e aq më pak  faji i trajnerëve dhe sportistëve që na u “mjaftokan” me një ose dy kampionë. Është e vërtetë që kampionët e gjimnastikës, mundjes, pingpongut, boksit, tajvandusë, qitjes nuk i njeh njeri. Nuk i njeh, sepse nuk ka një pallat sporti (ky do të ishte lluksi më i madh, por jo i pamerituar për Beratin), nuk ka një sallë të madhe ku mund të bëhen garat e mundjes, të boksit, të tajvandusë, të pingpongut. Por nuk kemi as më të thjeshtën, për boksin nuk ka ring të kompletuar, atij i janë këputur litarët nga shiu, i është kalbur parketi , nuk kemi një tapet mundje ku të ndeshen mundësit, nuk kemi vegla të sakta gjimnastikore, nuk kemi një kënd lojërash. Asnjë bashki e asnjë deputet nuk ka qenë i zoti apo e zonja t’i kthejë qytetit atë që i kanë premtuar, tash 8 vjet të paktën. Është e drejtë që disa ekipe stërviten kot. Është e drejtë dhe detyrë e drejtorisë së sporteve në bashki dhe në klub, që t’i heqin nga strukturat e tyre. Këto ekipe, vetëm sa marrin lekë nga buxheti i shtetit, ndërsa për t’i dhënë qytetit nuk i japin asgjë. Mbase  ngushëllohen me faktin se stërvisin brezin e ri. Kush do ekonominë e tregut, mund të stërvitet me lekët e tij e jo me lekët e shtetit. Ka prindër që dhe tani i paguajnë trajnerët e tyre për stërvitjet që u bëjnë fëmijëve. Njëkohësisht, këta trajnerë marrin para dhe nga klubi. Kjo quhet vjedhje, ose në mënyrë më elegante shpërdorim fondi. Përpara se të kritikojmë federatat, duhet t’i kërkojmë bashkisë që të krijojë mjedise sportive për të rinjtë e qytetit, të cilët me veprimtaritë e tyre të argëtojnë qytetarët.

Ku jemi me përgatitjen e shkollave

Korriku iku. Gushti  ikën me vrap. Papritur vjen shtatori. Ky i shkretë është muaji i telasheve në shkollat. Pikërisht kur fillon viti shkollor, nisin dhe ndërtimet. Po ne si qytet e si rreth ku jemi? Në sa shkolla kanë filluar punët? Në sa shkolla ka filluar lyerja? Lyerje tamam e jo si ajo e shkollës “Thimi Tani” që me shiun e parë i doli boja! Shikoni dritaret si i kanë  laparosur muret me rrëke boje të kuqe.  Se mos vetëm në qytet dhe në fshat më për dreq janë punët.

Një pyetje për Partinë Socialiste


Përpara ca vitesh, një anëtar i lartë i PS-së, në një mbledhje, pati thënë: “... Hajdutët e mëdhenj i kemi këtu midis nesh”. Për çudi, këta hajdutë, megjithëse njiheshin, as u hoqën nga puna, as u denoncuan, por vetëm ndërruan vendet! Disa shkuan në Tiranë, dikush në Durrës, ca në qytete të tjera, po askush në prokurori e në burg, megjithëse  e kishin bërë hak. Dhe tani pas zgjedhjeve (çudi dhe atëherë kohë zgjedhjesh ishte), një tjetër socialist i lartë thotë se nga 25 drejtorë, 17-18 syresh janë të korruptuar. Pyetja është: këta kur diheshin se ishin të tillë, pse nuk u hoqën atëherë, përse u mbajtën deri më sot, ose përse deri më sot nuk ka shkuar asnjë nga këta, ose më të vegjël se këta, në prokurori?

Përse është shkrehur puna në administratë

Është e natyrshme se në muajt e verës nëpër zyra gjen pak njerëz, sepse disa kanë shkuar në plazhe, dikush jashtë shtetit e dikush i shtyn ditët në shtëpi. E keqja është se mungojnë ata që duhet të jenë nëpër zyra. Në fakt e shumta e tyre, ose rrinë nëpër klube e kafene, ose tregut duek bredhur pa adrresë, ose duke qarë hallet se si do t’i bëhet me atë që nuk di të vjedhë. Në disa zyra do t’i gjesh duke pirë kafe e duke parë filxhanë. Disa të tjerë, a të tjera, duke përgojuar shefat e sotëm. Disa, vetëm disa ama, janë që punojnë në rregull. Pyetja është kjo: a ka kush t’i kontrollojë këta njerëz që çdo muaj marrin rrogën për atë që duhet të bëjnë e jo për atë që nuk bëjnë? Përse nuk organizon kontrolle bashkia me drejtorët përkatës, të shohin se si punohet? Kërkush nuk i kërcënon punonjësit për t’u larguar nga puna, kur vetë bashkia e ka mandatin deri në tetor të vitit tjetër dhe punonjësit e saj janë të zgjedhurit e saj e nuk ka të drejtë kush t’i heqë. Sot, kuptohet, dikush e do punën të ushqehet e dikush për t’u pasuruar.Bujar Orizaj

A është Fatos Nano burrë shteti?
Burrat  e shtetit njihen nga mbajtja e fjalës. Ndërsa  z. Nano vetëm  fjalë nuk di të mbajë. Bota ka njohur kryeministra pijanecë, si Çërçilli e si Jelcini. Ka njohur burra shteti qeflinj si Klintoni. Ka njohur dhe gënjeshtarë e diktatorë si  si Duçja e Hitleri. Ka njohur dhe hipokritë e cinikë si Rikard Lëshejlje.  Z. Nano, përpara 8 vjetëve i premtoi popullit se do t’u kthente tërë paratë që kishin humbur në ca firma, që u ngritën nga shokët e tij, që u menazhuan nga miqtë e tij dhe që i kapitulluan bashkë-luftëtarët e tij, por që përfituan  nga ato me dhjetëra punonjës të këtyre firmave, që vinin nga farefisi e krushqitë e shokëve e miqve të tij. Kur u bë i pari i vendit, e mbajti fjalën vetëm për zyrtarët e tij dhe ata të politikës. (Atëherë në kuvend PD kishte vetëm 25 vetë, të 115 të tjerët ishin ogiça të tij dhe për të ai u kujdes që t’u bëhej rroga milionëshe, pa futur në hesap ata që punonin në zyrat e tija). Ky individ pati premtuar se do të zhdukte dhe varfërinë dhe papunësinë. Po ç’bëri në të vërtetë? Mbylli dhe aq sa premtoi vende pune dhe zvogëloi sasinë e pareve për të mbajtur frymën gjallë. Ky burrë, kur erdhi për herë të dytë a të tretë në kryekarrigen e punëve të vendit, premtoi se do ta fuste vendin në Evropë brenda 5 vjetëve, në mos do ta fuste brenda, të paktën do ta afronte te dera e jashtme e këtij kontinenti. Po ky burrë pati premtuar se do ta bënte detin një “liqen” të madh ku nuk do t’u zinin këmbët dhe tregtarëve të pluhurit të bardhë  e të kuq. Por ç’ndodhi? Gomonet e skafet, nuk rreshtën së dërguari rininë në Itali. Tregtarët që janë kapur, më së shumti, kanë qenë të afërt e krushqi të nëpunësve të tij. Premtimi, jo i fundit, por njëri nga të fundit, qe se do t’i njihte rezultatet e votimeve, sido që të ishin ato. Ky burrë nuk la shesh e sallë pa deklaruar se do të nxirrte në pension kreun e demokratëve të Shqipërisë, se do t’i uronte atij punë të mbarë në profesionin e tij. Por, ky burrë, i kishte bërë hesapet pa hanxhinë. Populli që ia piu lëngun i tha... “Ndalu beg, se ka hendek. I ke bërë hesapet pa hanxhinë”. Dhe ky burrë i siguroi vetë si pensionin, si punën e lirë në profesion. Po, si i prapë që është, jo vetëm që nuk po njeh rezultatet për të cilat qe betuar, por as  që po lëviz nga vendi, pa ia nxjerrë tabanin buxhetit e arkës së shtetit. Dhe a e dini përse po i bën të tëra këto zullume e prapësi? Do që të shkelë ligjin dhe kryeministri që ka premtuar shtetin ligjor dhe luftën kundër korrupsionit, ta fusë në burg. Këtë do ai. Të hyjë në burg, t’ia shtrojë atje me pula e me mish qengji e fazani, me xhin e raki Përmeti, nga Skrapari nuk ia  mban të pijë më, se ka frikë se mos helmohet. ai mendon se do të dalë ndonjë fillestar në politikë si Artan Lame e ta quajë atë Ali Pasha, e veten Marko Boçari. Ka të tillë plot në qypin socialist, siç e quante dikur kryetari i saj partinë. Ky burrë, pati premtuar dhe një gjë tjetër, se do të jepte dorëheqjen, po qe se do të humbiste në zgjedhje. Tani që humbi, krejtësisht jo për faj të tij, por për faj të popullit që nuk i votoi ministrat e tij hajdutë e kontrabandistë. Nuk ka faj as Edi Rama, që nuk doli të luante rolin e Ali Komikut e të bënte popullin për të qeshur nëpër sheshe, se dhe atje ku qe, i humbi karriget e miqve të tij, si të Mimit, etj. I vetmi që fitoi nga miqtë e tij qe deputet “Rrecka”, kështu e thërrasin tani në Berat, Erion Braçen, se u zgjodh deputet me lekët e rreckave të Lulit të Pashakos që ia bleu votat në “Murat Çelepi” e në Moravë, në Lapardha e Dushnik, në Lumas e në Pëllumbas. Jo, jo nuk ka faj as baza e as maja e partisë. Siç thashë, fajin e pati vetëm populli, që nuk e besoi këtë burrë për herë të tretë.


Dihet se herën e parë i mori votat me kallash  në 1997. Herën e dytë me dredhi e Dushkun e famshëm. Këtë  radhë ky dushk dhe zemërimi i popullit iu kthyen kundër. Ky burrë, që na ka drejtuar, tërë të mirat i ka, vetëm dy gjëra nuk ka: nuk mban fjalën e para dhe dhe e dyta nuk ka turp. Të tjerat i ka të tëra në rregull. E po, për kaq, është gjynah ta nxjerrësh në pension. E ku nuk i vete mendja atij që vetëm te largimi paqësor nuk i vete mendja. Prandaj pyesin: a ka zor ky njeri?

Bujar Orizaj

Dilema e fermerëve 
Fermerët pyesin: Duhen apo nuk duhen kontratat ligjore midis tyre dhe tregtarëve

Edhe pse disa herë është trajtuar problemi i fermerëve, përsëri ka vend që lë për të dëshiruar, sepse vështirësitë dhe hallet janë të shumta. Kjo, sepse fermerët janë ata që  mbajnë peshën më të madhe të punëve në bujqësi.


Sot, aktualisht, në fshat  jetojnë dhe punojnë rreth 65% e popullsisë. Por, është dhe për të ardhur keq, se shumë banorë kanë braktisur trojet e tyre për një jetë më të mirë në zonat urbane, duke u vënë drynin shtëpive. Një nga arsyet është mungesa e infrastrukturës, arsimit, shëndetësisë dhe mungesa e investimeve në përgjithësi. Siç shprehen dhe vetë disa prej të larguarëve, gjithë fajin e ka politika, se politikanët janë marrë më tepër me hallin e tyre sesa  me zgjedhësit. Madje, ata thonë se po të ishte shikuar fshati me syrin e nënës, fermerët jo vetëm që nuk do të braktisnin fshatin, por do të kishin punuar arat  e tyre për të zbutur sado pak plotësimin e tregut me prodhime të pëlqyeshme nga konsumatori. Po kush i detyroi fermerët të lënë fshatin? Kjo nuk kërkon koment, sepse dihet. Por siç tregojnë vetë, ata ikën nga shiu dhe ranë në breshër, sepse qëndrojnë me orë të tëra në sheshe me vegla në duar që dikush t’i marrë në punë. Sot shumica e tyre i janë kthyer punës në bujqësi, por që janë në dilemë për shitjen e frutit të punës së tyre. Ekonomia e tregut, inisiativa e lirë private këto vite ka bërë të mundur që tregtarë të ndryshëm të spekullojnë në kurriz të fermerëve, ku këta të fundit në shumë raste kanë shitur prodhimet e tyre nën kosto. Tregtarët edhe pse kanë blerë te fermeri mallra me çmim të arsyeshëm, ato janë shitur me çmim të dyfishtë  te të tretët (konsumatori).


Ekonomia e tregut u la hapësirë  fermerëve që të punojnë në pronat e tyre të fituara në bazë të ligjit 7501. Një gjë nuk u mor parasysh nga shteti këto vite të tranzicionit. Kujdesi dhe interesimi për të tregtuar prodhimet, sepse, në shumë raste,  vendi është ngopur me prodhime nga importi. Aq më keq ku krahas kësaj fermerët kanë shitur prodhimet e tyre si i thonë fjalës me trasta. Sot bujqësia është në rrugë të mbarë me gjithë arritjet dhe problemet që ka. Tashmë që ajo sa vjen dhe konsolidohet falë përvojës së të rinjve të kthyer nga emigracioni, fermerët pyesin: “Duhen apo nuk duhen kontratat ligjore midis fermerëve dhe tregtarëve?” Sigurisht që duhet. Përvoja botërore e tregon më së miri këtë. Është fakt që sot prodhohen me shumicë perime, fruta, vezë e mish, janë shtuar sipërfaqet e mbjella. Fermerët, të ndikuar nga nevojat familjare, i kanë shitur prodhimet në mënyrë primitive, pa patur garanci për shitjen e tyre. Ç’është më e keqja, prodhimet vazhdojnë të shiten dyfish më shtrenjtë te konsumatori, duke dëmtuar këta të fundit dhe prodhuesit. Kështu, 1 kg domate është shitur  me 200 lekë me shumë, djathi me 1000 lekë më shumë, veza  me 60 lekë më shumë, etj. Tashmë ka 15 vjet demokraci dhe fermerët janë kualifikuar nga ana profesionale duke përfituar përvojë sidomos nga Greqia përsa i përket njohjes dhe zbatimit të teknollogjisë bashkëkohore. Por ajo që i shqetëson fermerët është mungesa e ligjit për kontratat ligjore, me qëllim që tregtarët dhe fermerët të jenë partnerë të besueshëm. Kjo, sepse, në shumë raste, edhe pse fermerët janë lidhur gojarisht, ka patur mungesë korrektësie dhe mallrat janë prishur duke dëmtuar nga ana financiare fermerët. Por hartimi i këtij ligji, thonë fermerët do të mundësojnë që nëpërmjet këtij ligji të shkonte haka te i zoti duke dalë dhe shteti garanci. Askush nuk ka të drejtë të tallet me punën e mundin e fermerëve, duke u prishur prodhimin në mes të arës. Sipas zotit Shpëtim Guri, specialist në MBU, vetëm dy vitet e fundit janë shtuar 100 ha sera që   po bëjnë të mundur plotësimin e tregut të brendshëm, por, nëse nuk do të ketë një politikë të mirëfilltë agrare të nxitur nga shteti, fermerët do ta kenë të vështirë të tregtojnë. Sot për sot fermeri ynë e ka të vështirë të eksportojë  prodhimet e tij, sepse nuk u përgjigjet parametrave cilësorë, pavarësisht se prodhimet tona janë kimikisht të pastra. Por ka disa faktorë  që e bëjnë të pamundur këtë. Edhe ato pak sasira domate që janë tregtuar në Hollandë, nuk mund të lehtësojnë shitjen e prodhimeve. Fermerët duke mos tregtuar dot jashtë shtetit prodhimet e tyre, këmbëngulin që të mos hyjnë prodhime nga importi në kulmin e vjeljes së tyre. Kjo ka bërë atë që fermerët të mos plotësojnë boshllëkun për muajt gusht - shtator. Ku tregu ka uri, dhe ky i fundit plotësohet nga importi dhe pjesërisht nga fusha. Le të shpresojmë që në të ardhmen problemi i fshatit të merret seriozisht, pasi, siç theksuam më lart, jeton mbi 65% e popullit.

Nezir Vrapi
Orienti apo hija nga oksidenti?
Andon Plasari

Në barrën e keqkuptimeve që, me kalimin e shekujve, vijnë duke u shtuar mbi marrëdhëniet e Perëndimit me vendet ballkanike, bën pjesë edhe përçmimi për thuajse gjithë sa është ballkanike, duke e përfillur këtë rajon si vis pa qytetërim “oksidental”. Duke i veshur Ballkanit prirjen për të përmbysur situatat gjeopolitike të Europës, intelektualë mediokër të Perëndimit europian i fajësojnë popujt ballkanikë për mynxyra deri nga ato që s’i nxë mendja. Analistët madje flasin rëndom për “ballkanizim”, në një kuptim fortësisht pejorativ, për të dëftuar gjithë sa, në doke, në kulturë dhe në nivelin e jetesës, i kundërvihet Perëndimit “të tyre”. Kështu Ballkani, më shumë se një rajon, është bërë një problem, duke qenë fjala për një “Ballkan” që ekziston më së shumti në mendje, se në terren. 


Në një situatë të tillë është bërë tanimë detyrë të thyerit e mjaft prej modeleve me të cilat janë modeluar faktet e historisë botërore përkundrejt historisë së rajonit tonë, posaçërisht të atyre modeleve që përftojnë një shembëlltyrë të shformuar mbi zhvillimin e historisë europiane në të cilën Lindja shfaqet si një periferi e Perëndimit. Sidomos “ne ballkanikët” s’kemi më se përse të vijojmë duke pranuar një histori të njerëzimit siç është shkruar në mënyrë diverguese vetëm prej “popujve të mëdhenj”, një histori që e vështron rajonin tonë si një “botë shtojcë”, e cila gjallin jashtë qendrës së historisë botërore të identifikuar me një traditë vetëm e vetëm “oksidentale”. 


Shfaqet së rishti, në këtë pikë, pyetja e përhershme: A ekziston përnjëmend një dallim i rëndësishëm mes të ashtuquajturit “Oksident” dhe të ashtuquajturit “Orient” europian? Dhe, po qe se ai ekziston, ku qëndron? Mandej, ka të bëjë apo jo vendi ynë me një dallim të tillë? Dhe, nëse ka të bëjë, a është ky një dallim thjesht gjeografik, apo që ka një bazë kulturore? Me tjera fjalë: kemi të bëjmë me dallime të rendit historik, apo atij qytetërimor? 


Më 16 prill 1999, përpara Bundestag-ut, deputeti kristian demokrat Karl Lamers, duke folur për shembëlltyrën e formuar në Europë për Ballkanin, thoshte: “Duhet të guxojmë e të rivëmë në diskutim shembëlltyrat tona në karakterin absolut të tyre”. Në fjalën e tij Lamers-i e vinte theksin ndershmërisht jo në kushtet historike dhe sociale të rajonit, që gjithsesi ndikojnë të sotmen dhe të ardhmen e rajonit në diskutim, por në karakterin raprezentativ të këtij realiteti që të huajt, pa e kuptuar, ndërtojnë në mendjen e tyre. Ndoshta ngase është bashkatdhetar i Kant-it, por Lamers-i ka gjithsesi të drejtë kur flet për shembëlltyrat sa i përket kësaj zone jug-lindore të Europës. Ngase asnjë njohje s’realizohet përveçse nëpërmes shembëlltyrës së objektit që duam të njohim, sidomos kur nuk flitet një lëndë shkencore, por bëhet fjalë për atë material të ndryshueshëm, me kufij të vagullt, që është njeriu, shoqëria që ai formon, qytetërimi që atë e mbruan dhe vendosja e tij para modelesh të tjera kulturore. Përkundër vizionit të kthjellët të Lamers-it, ngjan disi “spitullake” siguria e zotërisë sonë të dashur Bova, ambasador italian i akredituar në Shqipëri, i cili në konferenecën për shtyp për të paraqitur veprimtarinë “Shqipëria, kjo e panjohur”, shpallte pak ditë më parë: “Italia ka qenë dhe do të vijojë të jetë oksigjeni i vërtetë perëndimor për Shqipërinë”. Por ne, gjithsesi, e dimë që Shkëlqesia e Tij nuk është bashkatdhetar i Kant-it... 


Shembëlltyra e shformuar e “Orientit” nga ana e një numri intelektualësh mediokër të Perëndimit është, për mendimin tim, fryt i asaj që në psikologji quhet transfert. Modelin mund ta nxjerrim nga alegoria e Arnold Toynbee-t me njerëzit e egër të hutuar nga të zënët e hënës, d.m.th. nga dukuria e eklipsit. Njerëzit e egër, simbas Toynbee-t, nuk e kuptojnë se hija që zë gjithçka, përveç një copëze të vogël të diskut ndriçues, projektohet prej vetë botës së tyre. Në mënyrë të ngjashme, shumë popuj të Perëndimit i shohin me përçmim e dhimbsuri bashkëkohësit e tyre të quajtur “jo-oksidentalë”. “Në përgjithësi, - vëren Toynbee-i, - jemi shumë të zënë me punët tona për të vështruar më nga afër, dhe kalojmë përtej duke menduar se hija që pllakos mbi ato qenie shëndetliga qenkësh fantazma e vetë së kaluarës së tyre”.


Çuditërisht të ngjashëm me “njerëzit e egër” të Toynbee-t, intelektualët mediokër të “Oksidentit” duken aq të hutuar nga realiteti ballkanik, sa të harrojnë se me emërtimin “Europë”, në kohët klasike, nënkuptohej vetëm Gadishulli i Hemit (Haemus), d.m.th. Ballkani i sotëm. Vetëm më vonë, nga fillimi i Mesjetës, nisi të quhej Europë i gjithë “kontinenti i bardhë”. Ndonjëherë, sikundër dëshmon harta e famshme e Fra Mauros, deri në vlug të Rilindjes emërtimi “Europë” vihej grafikisht diku mbi Dalmacinë e jugut ose Shqipërinë e veriut. Pikërisht në këtë rajon zanafillor u krijuan ato që sot i përfillim si “themele” të qytetërimit europian. Do të silleshim, pra, vërtet si “të egër” po të harronim se aty tek u takuan Traka dionisiake, Greqia orfike, Iliria pellazgjike dhe Roma e kristianizmit arkaik u përvjua Europa e vërtetë, jo ajo gjeografike, por ajo shpirtërore, d.m.th. në këtë pjesë të kontinentit u plazmuan më vlerat më të shquara të njerëzimit. Në këtë mënyrë rajoni ynë, falë pozicionit të tij të mbrothët që e vë në lidhje të ngushtë me dy kontinente të mëdha, ka luajtur një rol të pazëvendësueshëm si vatër qytetërimi dhe si ndërmjetës shkëmbimesh kulturore. 


Mos u habitni tani po qe se, ndonjë të “egër” të dalë nga alegoria e Toynbee-t ta gjejmë edhe mes skribëve italianë, për shembull nën emrin Fabio Martelli, bolonjez, paraqitur lexuesve italianë si “kurator studimesh historike dhe antropologjike me impiant të gjerë”. Në një libër të tij të fundit, titulluar “Capire L’Albania” (shtëpia botuese “Mulliri” 1998), me një papërgjegjshmëri që kurrfarë lidhjeje s’ka me oksigjenin e premtuar prej z. Bova, bolonjezi i “Mullirit” ka vendosur të përgojojë me çdo kusht “identitetin” e shqiptarëve. Duke u marrë me parahistorinë e shqiptarëve, ai shqetësohet se këta e mbushkan historinë e tyre me “mite” dhe “legjenda”, ndërkohë që historianët italianë e kanë lejen ta mbushin historinë e tyre të vjetër deri edhe me përrallat e ujkonjës që ushqen me cicë bijtë e Rhea Silvias. Me ëndje të posaçme bolonjezi thashethemnor u qepet zbulimeve të ilirologjisë për t’ia mohuar popullit shqiptar iliricitetin e provuar tanimë shkencërisht. Duke qenë kryekëput i padijshëm në fushë të gjuhësisë, ai guxon të përtallë përkatësinë indoeuropiane të shqipes, kinse ajo qenkësh një “dogmë” zyrtare. Pa u kënaqur me kaq, si lehaqen ordiner që është, i përvishet të drejtës së lashtë dokesore të shqiptarëve për të dalë në zbulimin se ajo i paskësh shërbyer si bazë ideologjisë diktatoriale të E. Hoxhës. Si end një rrjetë paragjykimesh kundër letërsisë së Rilindjes Kombëtare shqiptare, rrugaçi bolonjez kënaq kompleksin e vet të inferioritetit duke detraktuar me sa mund shkrimtarin Ismail Kadare. Madje për “më të shquarin” intelektual ai zbulon në Shqipëri Shahin Kadarenë, ndërkohë që Dr. Shahini, mjek i nderuar, ka në kulturën shqiptare të vetmen meritë të jetë vëllai i I. Kadaresë!


Mua vetë, në librin e tij, do të më gjeni të përshkruar, me llafologjinë e tij tipike marksiste-leniniste, si themeluesin e një “ideologjie reaksionare të mbështetur mbi dogmat e së djathtës ultranaziste” (f. 220). Si antropolog “me impiant të gjerë”, që s’mund të mos i dijë gjitha, nga kërthiza e botës së tij që quhet “Bolonjë” ai bën edhe zbulime të rëndësishme fantastiko-spiunore duke shkruar: “Analiza e realitetit shqiptar e disa eksponentëve të Departamentit të Shtetit përkon, në fakt, posaçërisht me perspektivat e elaboruara nga Plasari...” (f. 222) për të vijuar në më shumë se dy faqe të tjera ballafaqimin e “perspektivave të elaboruara” prej meje me tezat e George Tenet-it, nëndrejtor i CIA-s (ff. 222-224). Aq i mirinformuar vetëshpallet ky karagjoz bolonjez sot, në epokën e internetit, sa esesë sime “Vija e Tedoosit rishfaqet” (1993, 1995 etj.) ia vë në dyshim botimin në Shqipëri, duke e siguruar lexuesin italian se as në bibliografinë e Bibliotekës Kombëtare, Tiranë, ajo nuk ekzistuakësh! 


Pavarësisht këtyre, avazi (angl. commonplace) më problematik i transfertit të tij psikik duket se është ai që vetë e quan “immagjinari oksidental” i shqiptarëve, d.m.th. yni, ku bolonjezi përzien si makaraonat e s’ëmës elemente të historisë ilirike me ato të epopesë së Skënderbeut, tregimtarinë e Kadaresë me pasues të Ptolemeut të Aleksandrisë, Alfonsin e Aragonit me Aliun e Tepelenës etj. 


Unë, qetësisht, do të desha t’u kujtoja intelektualëve të këtillë të papërgjegjshëm, nga cilido cep i Italisë qofshin, se shkencat e ardhura prej lëvizjes romantike europiane, si romanistika, gjermanistika, sllavistika, po ashtu edhe albanistika, duke luftuar sistematikisht paragjykimin e vjetër voltairean kundër Mesjetës, kanë dëftuar tanimë se çfarë ka sjellë Gadishulli ynë në pasurinë e përbashkët të njerëzimit gjatë formimit të atij qytetërimi që sot e quajmë “europian”. Është e vërtetë se në dhjetëra e dhjetëra libra mbi rajonin tonë, pra edhe mbi Shqipërinë, është bërë commonplace të folurit për një thyerje njësisë politike (si dhe shpirtërore) të kontinentit europian, filluar me ndarjen e famshme të Perandorisë romake në dy pjesë. (Me një ndarje të tillë, nën emrin e perandorit Teodos, merret edhe njëri nga librat e mi.) Por, ta shpërdorosh një këso ndarjeje duke e zmadhuar deri sa të mbërrish të flasësh, sikundër bëhet në dhjetëra e dhjetëra libra, për përftimin e dy botëve të ndryshme, “orientale” dhe “oksidentale”, bazuar në dy perandori, një të Lindjes dhe një të Perëndimit, ky është një prej falsifikimeve më të rënda të kësaj nyjeje historike. 


Kam bindjen se do të vijë një ditë e kthjellët, kur do ta pranojmë sheshit se dy perandori të tilla s’kanë ekzistuar kurrë. D.m.th. kurrë. Shembëlltyra e dy perandorive është konceptuar a posteriori, gjatë pozitivizmit historik të epokës moderne, ndërsa prej dokumenteve të kohës një siatuatë e tillë në mënyrë absolute s’del.


Në thelbin e vet, si dhe në shfaqjet e jashtme të saj, Perandoria Romake rezulton një unicum. Simbas Idaceut, Marciani “përftoi monarkinë” (“obtinuit monarchiam”) dhe “monarchia” në latinishten e greqizuar të Mesjetës s’do të thotë veçse “qeverisje njëshe”. Sikur historianët e ashtuquajtur “oksidentalë” t’i lexonin me vëmendje kronikat që përbëjnë historinë kishëtare të shekujve V-VI: Idaceun, Prosperin, Viktorin Tunu-nensis, Marcelin Komesin etj., do të vërenin me lehtësi se Perandoria asnjëherë nuk u bë “dy”. Dhe as mund të bëhej “dy”. Perandoria, në suazën e së cilës funksiononin si të parët tanë, ashtu dhe të parët e italianëve të sotëm, përbënte një konceptim historik aq njëjtësor (unitar), sa rrethanat s’mund t’ia cenonin aspak pandashmërinë.


Po ta shohim në sy një realitet të tillë faktesh, do të na bëhet bëhet e qartë se si francezët, për shembull, e kanë zmadhuar tek s’thuhet rolin e tyre në historinë e njerëzimit duke e bërë gjithë historinë e “Orientit” një kapitull ose dy, të vendosur në bisht të çdo vëllimi “historie universale”. Për një hulumtues të paanshëm është diçka që duket sheshit se Klovi, Karli i Madh dhe gjithë shpura e “mbretërve perëndimorë”, frëngj apo gjermanë, përkundrejt dinastive bizantine ishin një pakogjë. Të rrëzosh sot këtë sipëraní të trilluar “oksidentalizante” do të thotë të kujtosh se i ashtuquajturi “Orient bizantin” ishte qendra e përpunimit dhe e sintezës rreth së cilës u zhvillua me shekuj historia europiane, madje në këtë “Orient” vendosej atëherë fati i njerëzimit. Për shekuj me radhë ai që sot e quajmë “Oksident” vetëm sa gravitonte rreth Bizantit. Aty u përqendrua ideja perandorake dhe përsëri aty një shtet mundi ta bënte realitet një ide të tillë, ai ishte “legjitimiteti” perandorak, sikurse qe edhe vetë “modeli” i perandorisë. Në Gadishullin tonë nënshtetësit e kësaj pjese të Perandorisë vijuan ta quanin veten “romanë”, në greqishten bizantine Rhomaioi. Perandoria vetë ishte Basilea ton Romaion, d.m.th. “Perandoria e romanëve”, ndërsa vetë perandorët edhe për shekuj vijuan ta quanin veten mbasardhës të Augustit. 


Të kishte ekzistuar një Toynbee edhe në kohën, le të themi, të Justinianit, kur “Perëndim” donte të thoshte ende një botë amorfe, nuk është çudi ta kishte konstatuar dukurinë e transfertit në kahun e kundërt. Atëherë do ta kishte formuluar alegorinë e tij me “njerëzit e egër” të vendosur në Bizant, prej nga shohin me përçmin e dhimbsuri bashkëkohësit e tyre të ashtuquajtur “oksidentalë”.


Territoret perëndimore, në atë kohë, qenë për Bizantin vetëm një zonë infiltrimi. Ky infiltrim i fuqishëm mbulonte, për shembull, jo vetëm mbarë Gadishullin italik, por mbërrinte deri në Irlandë, dhe vargu i papëve grekë (ose sirianë) në Romë vijonte në një kohë kur në Kostandinopojë askush nuk dinte më latinisht. Ndodhte, pak a shumë, e kundërta e asaj çfarë ndodh në shekujt tanë. Që “Oksidenti” të lindte dhe të ekzistonte, u desh një proces i ngadaltë dhe i vështirë i shkëputjes nga orbita bizantine drejt gjetjes së një qendre të vetën, “njerëzit e egër” të së cilës një ditë prej ditësh do të pandehnin se hija që pllakos mbi ne këndej s’qenkësh veçse fantazma e “së kaluarës sonë”.

Mesazh Homazhit të Erës 
Të dashur miq ! Nuk e di se me cilin kam nderin të flas në keto momente direkte online (?), dhe kush po i lexon këto reshta se pari nëpërmjet internetit (?), por për një gjë ju siguroj se shpirtin dhe zemrën i kam të mbushura plot emocion. Është si të thuash një rikthim imagjinar si shumë e shumë rikthime të tjera të mijat aty, nëpërmjet, fillimit të botimeve të fletorkave të mia me poezi, artikuj dhe letra të shumënatyrshme të cilat më bëjnë që herë pas here, pas më tepër se dhjetë-vjet largimi fizik, të rigjej “the balance of my spirit” në imazhin e Beratit.

Berati ka ndryshuar (ose ndoshta jo edhe aq shumë) në këtë dekadë të mungesës time. Por Berati brenda meje është i ruajtur me aq shumë zjarr, dashuri dhe fanatizëm, sa vetëm po të kishit qenë në pozitat e mia nga njeri vend në tjetrin, do të arrinit ta kuptonit këtë situatë anti-amnesiace. 

Amnesia është sëmundja e humbjes së kujtesës. E meqënëse nuk kam dashur kursesi ta humb kujtesën time të së shkuarës, për të patur të ndriçuar rrugën e së ardhmes, gjithmonë kam qenë i zhytur në vorbullën e letërsisë dhe arteve. Kjo si të thuash ka qenë per mua jo një pasion, se sa më tepër një luftë për ekzistencë në kërkim të identitetit tim.

Jo rastësisht ishte poeti Balil Gjini i pari që më kishte folur në “epokën e librave të ndaluara” për Charles Baudelaire, Arthur Rimbaud, Giullaume Apollinaire, Paul Verlaine, e mbi te gjitha per Andre Gide. Dhe që nga ai moment e më tej nga dashuria për t’i lexuar këta autorë m’u hapën sytë duke mesuar edhe frengjishten prej së cilës nuk kisha mësuar asnjë fjalë në tetë-vjet shkolle me parë !

Jo rastësisht ende edhe sot ndërsa po ju shkruaj për të parën herë direkt nëpërmjet “lajmëtarit”, ndër duar kam një broshurë xhepi me poezi, botim i vitit 1994 nga Enti Botues Berat i asaj kohe. Titullohet HOMAZH ERES me autorin Yzedin Hima ! Është ky librerth’ (zogth’) i parë poetik i këtij poeti që së pari filloi të shohi qiellin e pasqyruar në sytë e lexuesve Beratas të atyre viteve. Botimi përkon me të njëjtën periudhë të largimit tim. E meqënëse është në formatin e një libri xhepi gjithmonë më ka shoqëruar nëpër shtegetimet e mia te gjithandejme, në tren nga Milanoja për në Barcelona, nga airoporti i Madritit për në Montreal, në New Yorku, e në airoportin e Bostonit, gjithandej, në kërkim të qiejve të tjerë të pa njohur.

Jo rastësisht në majin (e ditëlindjes time) të vitit 2000 ishte Yzedin Hima ai që redaktoi fletoren time të parë me poezi ATAVIZEM botim i Shtëpisë Botues Jonalda në Berat, duke perciell e lënë të lirë në fluturim pasionin tim të ngujuar në haresë. 

E pra ajo që me të vërtetë ngelet në kujtesë, pas gati mëse dhjetë-vitesh, është nisja e parë. Ajo nisje kur fillon dhe merr frymë i lirë së bashku me erën e krijimit dhe rilindjes shpirtërore. Ai moment kur fillon të njohësh vetveten e nëpërmjet saj botën që na rrethon dhe erërat e natyrës së saj. Kohë në të cilën nëpërmjet metaforës së fjalës fillon dhe i jep mesazhe, homazhit të erës !

Me shumë dashuri simbolike - Flurka.

Cape Code, maj 2005
F l u r k a 
këtë natë dua ta pij detin ...
            . . . kam nevoj për tempullin e dashurisë 

                        ***

              Në South Orange

(New Jersey)

Trishtimi si fytyre ka

gjuhën e stërgjatur të linjave të drurit

mbi parket...

shpirti i mërgimtarit përpëlitet

si një zogth’ mbi gjethnajën

e ngjyrave vjeshtore të qilimit tim.

Shtëpia ime si portokalle

e varur në erë i bën shënja jetës...

atje...përtej oqeanit

ku një zjarr i ndezur 

prej vitesh ka ngelur.

Sytë, nëpërmjet shinave të trenit

shtrijnë linjat e ditës që sapo hynë në jetë.

Ditë që treten në mërgim

nën zhurmën e të gjithë trenave

që andej kaherë kalojnë

për të shkuar në New York... 
I ngriu buzët era e dimrit 
I ngriu buzët e saj, era e ftohtë e dimrit, 

në veri...

Me duart duke u dridhur si zogj, brenda

xhepave të mi...

Engjëjt dimërojnë poshtë ballkoneve 

si gjithmonë ëndërimtarë...

Ndërsa vështrimet tona ftohtësinë e

pellgjeve të ngrira me ujë kanë marrë...

Qielli është i mbushur me dallgë,

Deti i përmbytur me re,

Shpirtërat tanë kthimin e dallëndysheve

pret të vijnë tek ne...

Në jug 
duke pirë diellin

në zemrën e një portokalli

muzgu i botës nga pika e fundit

e agrumeve në Vlorë zbret mbi breg

ndërsa deti pëshpërit fjalë paqe

dashurie, ndër veshët e ullinjëve

mbi rërën e butë këmbëzbathur

një shishe verë kam hapur

balsam i bekuar për jetë,

një zjarr e kam ndezur

dhe jam si ai peshku

në jug 

i kapur 

në rrjetë...

Këtë natë dua ta pij detin
Këtë natë dua ta pij detin

Dhe furtunën ta kem me vete.

Shuajini dritat ëngjëj qullavecër

Me krahët e lagur nga shiu dhe stuhija

( gardianë të heshtur )

Ju nuk jeni të zotë për të tilla çudira.

Këtë natë dua ta pij detin

Të gjithë me fund

Dhe furtunën ta kem me vete

Zjarre dashurie të më shoqerojnë

Nga bregu në breg ku fanarë nuk ka.

Ku i lodhur përmes gjethnajës së vjeshtës

Leshrat e flokëve të mi të gjata t’i mbledh

Litarë anijesh në udhëtim dhe vargje, 

Vargje të thur me to gjer në agim

Për të ngathtin trupin tim

Për të dehurin shpirtin tim

Gjersa etja për të pirë detin

Të më jetë shuar 

Të tretet

Si furtuna 

Që shkoi 

E nuk gjen më rikthim...

Natë shiu
(Hotel Sempione, Milano)

I djegur nga e vërteta vetveten rrigjeta

Të mbështjellë nën lëvozhgën e natës

Nën trupin e lagur të qytetit

Nën dritat e rrufeve çakmaku im i ndezur

Mbi pezul papritur një pëllumb të lagur

Të strukur e ndriçoi... (dëgjohet kënga 

                                          e shpendit... )

Kushedi se nga ç’shpirt i arratisur përmes natës 

                                     vinte ?!

Kushedi nga ç’farë rrugësh qiellore mesazhe me vete 

                                     sillte ?!

U pi konjak sot, konjak i përzier me shi

Cigarja është e ndezur në buzë të natës

Ndërsa qielli i dehur përtej xhamave ri

Duke i’u falur rrugëve, rrugëtoj me oshëtimë

Rrafshnaltë Tibetiane, i vetmuari shtratit im...

Trupi i zhveshur i gruas
Trupi  zhveshur i gruas brenda vetes

Qindra detra të tërbuar në vjeshtë mbart

Mbi të krejt lakuriqe kënaqësia e verës

Kështjella me rërë i ngre në art

Dhe dimri i çmendur idetë e hallakatura 

Përtej zbrazëtirës së plazheve i thurr përçart

Rivjen ky pejsazh dëshirash atje tej

Si më e fundit e peshkatarëve varkë

Dhe ti je po aty i dashur miku im

Duke peshkuar dhe qenë i peshkuar

I falesh trupit të hyjeneshës tënde

Sytë e dëshirave të kulluara të saj

Lëvizjen e planetëve të shtërnguar 

Mbas tërheqjes diellore mbajnë

Si shportë me karavidhe galaktika me yjet

Parfum gjithësije trupit të saj shpërndajnë.

Mesdheu
(Monaco)

Gjuha e ngrohtë e polifonisë 

se brigjeve tretet

nën rritmin e valeve të tua

O Deti im i Plakur !
ndërsa në gojë kam një shije

vere të bardhë

përzier me aromë peshku

të skuqur dhe limon ...

Jam i lindur mesdhetar ndaj

dhe trupin e muzës mesdhetare

pas ndjenjave të kripura plot jetë

fortë , shumë fortë, në gji shtërngoj...

Shpirti im rinor impulset e gjakut tënd

ka ndër damarë

largë vreshtave të brigjeve të tua 

i ikur drejt shtegëtimit të vet   

drejt qiejsh të panjohur,

larg teje, humbi dhe u tret ...

O Njeri i Lirë   
sado i fortë toni i vetmuar,

i zërit tënd të jetë
sado zëra të tjerë 

brenda vetvetes mund të kesh

sado jetë të tjera fantazia jote ëndëron

realitetin e jetës tënde

me atë të fatit të përbashkët përafron

në sa e sa Perëndi të ndryshme

falesh dhe beson 
O’ njeri i lirë ! 

nga ku vjen (?)  

dhe

për ku shkon (?) 

...

me një qiri jeta ngjason !
Familja e muzikantëve Metohu

Familja Metohu, banuese në lagjen “Murat Çelepi”, ka dhënë dhe vazhdon të japë një ndihmesë në drejtim të artit dhe të kulturës.

Skënder Metohu

Në familjen Metohu, rreth viteve 1902, lindi djali i shtëpisë Skënderi (i ati i Haxhi Metohut).


Skënderit të vogël nëntëvjeçar i pëlqenin  këngët e bukura popullore beratase. U bë dhe një këngëtar i mirë popullor në shoqërinë e asaj kohe.


Zëri i tij i hollë si bilbili tërhiqte vëmendjen e mjaft njerëzve në lagje.


Skënderi ishte një bekri ideal. Për zemër kishte të gjitha këngët popullore të qytetit të tij. Por ato që i mbetën në kujtesë ishin këngët e bukura: “Kënga e Qerimesë”, “Një ditë më del”, “Një zog në zabah”, “Moj Alie e Veterrikut” dhe “Në bahçen tënde”.


Ai ishte i lumtur se i la në trashëgimi këngët popullore  djalin e tij, Haxhi Metohut, një muzikant i talentuar në klarinetë dhe saksofon. Vdiq më 6.12.1977.


Haxhi Metohu
Lindi më 10.05.1935 në lagjen “Murat Çelepi”. Dëshira e madhe për të kënduar si dhe pasioni për të mësuar fizarmonikën bënë që Haxhiu të realizojë ëndrrën e tij.


Haxhiu kujton: “Shkoja shpesh në gëzimet shoqërore e familajre të shokëve të mi. Asnjëherë nuk shkoja në dasma si ahengxhi. Në këto gëzime vinim familjarisht.


Ne kishim një orkestër modeste. Formacioni i së cilës përbëhej: në fizarmonikë Haxhi Metohu, në kitarë Neim Spathara, në def Maman (Selman ) Duhanxhiu.


Banorët kënaqeshin  jo vetëm se dëgjonin  këngët e bukura beratase, por ajo që bënte më përshtypje, ishte bukuria e këtij ahengu familjar.


Në vitet 1955 deri në vitet 1960 kjo shoqëri dallonte në qytetin e Beratit.


Haxhiu kujton atë kohë të bukur që ka kaluar me shokët e tij më të dashur, Vlash Pambuku, Petraq Goxhomani, Vangjel Semani, Neim Spathara, Sabri Behri (Buçi), Leonidha Basku, Maman Duhanxhiu (Selmani), Adem Kurteshi, Vangjel Melëngu, etj.


Mësimet i vazhdonte në shkollën “22 tetori”, sepse këtu kishte dhe shoqërinë e tij.


Më kujtohet, rreth viteve 1958-1959, në shkollë na vjen profesori i bandës Hamdi Çavolli. Ai kishte vajtur në të gjitha shkollat, ku kishte zgjedhur talentet e reja, për vazhdimësinë e bandës së qytetit. Midis këtyre talenteve, zgjodhi dhe djalin e ri, të pamshëm e të talentuar, Haxhi Metohun.


Për herë të parë më 1960, Haxhiu hyri në bandën e qytetit të Beratit, bandë e cila do të bënte emër në të gjithë Shqipërinë në takimet kombëtare midis bandave me profesorin e talentuar Hamdi Çavollin.


Banda ku merrte pjesë  Haxhi Metohu, ishte me 33 instrumentistë.


Haxhi kujton: “Ishim një  grup të rinjësh. Profesor Çavolli derdhi gjithë talentin e tij për të na mësuar. Ai nuk kurseu për  asnjë çast mundin, sakrificën e tij. Punonte me ne orë të tëra.”


Çavolli i arriti qëllimit të tij. Banda me grupin e të rinjve doli dhe në rrugët e Beratit. Ajo demonstroi disa marshe të ndryshme të bukura, të cilat i dhanë gjallëri qytetit. Njerëzit, dëgjonin dhe e shoqëronin me sy, ecjen e bandës frymore. Po kështu, ishte dhe turma e gëzueshme e familjeve që i vinte pas.


Përgatitja e muzikantëve të të rinjve të bandës frymore bëhej te teqeja pranë Xhamisë Mbret. Një ndihmesë në përgatitjen e këtij grupi të rinjsh, kanë dhënë shokët e vjetër me shumë përvojë. Këtu mund të përmendim ndihmën e pakursyer të vëllezërve Qahlliu (Nuredini, Xhevit e Tahir), të cilët  ishin me emër. Po kështu muzikantët Dajlan Çela, Sybi Sadushi, Hysen Haxhialiu.


Kjo bandë e drejtuar nga profesor Hamdi Çavolli ka marrë pjesë  në mjaft festivale të bandave frymore, si në Korçë, Elbasan, Vlorë, Durrës.


Në këto takime ajo ka zënë shpesh  vende të para e të dyta në shkallë republike si banda frymore më e mirë, me një nivel të lartë artistik.


Në grupin e muzikantëve të kësaj bande ishte dhe Haxhi Metohu. Ai zotëronte veglën e klarinetës mi bemol. Haxhiu punoi në këtë bandë rreth dhjetë vjet.


Gjatë gjithë kohës ka qenë korrekt dhe i dalluar si muzikant në këtë bandë.


Por duhet thënë se krahas punës në këtë bandë, që ishte pasioni i tij, ai vazhdonte të punonte dhe në estradën profesioniste të qytetit të Beratit.


Haxhiu merrte pjesë në formacionin e orkestrës të estradës së Beratit, ku i binte saksifonistë mi bemol. Drejtuesi i kësaj orkestre ishte Asqeri Kadëna. Shefi i muzikës ishte profesori muzikant, oboist i talentuar, Sotiraq Konçi.


Ajo që mbetet e paharruar në kujtesë në atë kohë, ishte se premiera e estradës profesioniste “variete 63”.


Mos gabohem ishte dita e pestë e shfaqjes. Shkova për të blerë një biletë në sportel, por biletat ishin mbaruar. Ishte te sheshi para godinës të estradës një mizori njerëzish, që prisnin të hynin në shfaqje, ndërsa pjesa tjetër përpiqej të gjente bileta për t’u futur.


Ishin minutat e fundit, që do të fillonte shfaqja. Dyndja e njerëzve në derë po shtohej, dy portierët që prisnin biletat në hyrje e kishin shumë vështirë të përballnin këtë dyndje të njerëzve. Në çastin që ora për shfaqje vajti, portierët u munduan të mbyllnin dyert e estradës. Por duke qenë se turma ishte shumë e madhe, presioni i shtytjes bëri që të dy dyert të shëmben përdhe. Turma hyri në sallë. Njerëzit prisnin shfaqjen dhe shfaqja filloi. Kjo ishte si rrjedhojë e jehonës që kishte bërë dhënia e shfaqjes gjatë disa ditëve. Në këtë numër estradë  një meritë pati  regjisori Astrit Sojka dhe interpretimet e aktorëve të shkëlqyer të humorit si Nevruz Haznedari( Nokja), Hysen Durra, Moisi Baballëku, Lika Kule, etj.


Në suksesin  e arritur të kësaj trupe, patën meritë dhe konferencieret Xheni Kadëna dhe Afërdita Qytyku (Popli).


Për arsye  të një ngarkese të madhe që kishte në punën shtetërore, Haxhi Metohu e mbyll karrierën e tij si  muzikant. 


Edhe pse u largua ai nuk e ndau shpirtin nga muzika. Këtë shpirt e pasion që kishte, ia kushtoi djalit të tij të vogël, Altinit, tek i cili shikonte një fëmijë me të dhëna. Haxhiu ishte i bindur se me punën e përbashkët at e bir, do të arrinin që Altini do të bëhej një muzikant i mirë. Kështu,  muzika në këtë familje, do të vazhdojë në breza.


Altin Metohu

Altin Metohu në karrierën e tij si muzikant ka një veçori që e dallon nga të tjerë. Ai ka  patur të dhëna, prirje për muzikën, që në kopsht.


Në kopsht të gjithë fëmijët ishin të prirur të luanin me makina, trena, etj. Ndërsa  Altini i vogël merrte fizarmonikën e vogël. Kur i shtypte tasjerat, tingujt e nxjerrë prej saj e tërhiqnin shumë. Çdo ditë që kthehej nga kopshti për në shtëpi, ai qëndronte pranë radios, dëgjonte këngët. Muzika e tërhiqte shumë. Kur e thërrsinin për të ngrënë ushqim, se harrohej pas radios, përgjigjej:  “Edhe pak”. Haxhiut kjo gjë i ra në sy. Kuptoi se djali ishte i dhënë pas muzikës. Prandaj vendosi dhe e çoi te profesori i muzikës Sotiraq Konçi.


Profesor Sotiraqit, i bëri përshtypje ky fëmijë. Pasi mbaroi provën, i thotë Haxhiut: “Ky djalë të ngjan ty, për nga muzika, e do të bëhet muzikant i mirë”. Altini i vogël hyri në konkurim dhe fitoi. Ishte fëmijë i padiskutueshëm. Kështu ai filloi shkollën e muzikës në klasë të parë.


Mësimet bëheshin në shkollën “22 tetori”, të cilat vazhduan deri në klasëne 8-të.


“Gjatë  gjithë kësaj periudhe,- thotë Altini,- pata nga afër përkujdesjen e atit tim. Mësimet që merrja në shkollë, i punoja së bashku me tim atë.”


Pas mbarimit të klasës së tetë, vazhdoi shkollën e mesme të muzikës “Ajet Xhindole” për violinë dhe piano. Në  shkollë Altini dallohe nga nxënësit e tjerë. Ishte nxënësi më i mirë. Mësuesit e muzikës kishin kënaqësi, kur punonin me të. Dhe Altini e ndiente ngrohtësinë e tyre. 


Ai s’mund të harrojë profesorin e muzikës Agron Gjyzarin, njeriun më të dashur, me një komunikim prindëror e që e mbante gjithmonë afër dhe e përkrahte.


Një ndihmesë në formimin  e këtij djali si muzikant ka dhënë profesor Xhevdet Dervishi Ai shprehet: “Pasioni, për-kushtimi i këtij djali për muzikën arrinte deri atje sa të studionte pas mësimit rreth 5 (pesë) orë.”


Me këmbëngulje të veçantë, në vitin e dytë të shkollës së mesme, Altini arrin të mbarojë programin e vitit të katërt.


Lëndët  e muzikës, solfezhin, e mbaron me notën 10 (dhjetë) me profesorin Gëzim Malaj, i cili sot ndodhet në Spanjë, si një pjesëtar i një formacioni orkestral të madh dhe lëndën e harmonikës e mbaron me notën 10 (dhjetë) me profesor Valentin Veizin.


Pas mbarimit të liceut, Altini niset në Itali. Këtu ai luajti me muzikantë italianë në piano-bar. U njoh me një profesor  italian me të cilin bëri një vit mësim. Krahas studimeve, ai luajti si muzikant me shumë grupe. Gjatë qëndrimit në Itali Altini i arriti të ngrejë grupin e tij muzikor dhe në konkurimet e zhvilluara për interpretim të lartë artistik e cilësor merr disa çmime.


Ka dhënë koncerte pothuajse në të gjithë Evropën me shumë sukses.


Aktiviteti i tij ka vazhduar dhe jashtë shtetit në Itali, në qytetet Ankona, San Benedeto, që nga viti 1992.


Aktualisht është drejtues muzike në qendrën e spektakleve Berat. Dashuria për vendlindjen e ka bërë që të punojë për muzikën e qytetit të tij.


Është kantautor dhe këngëtar i shkëlqyer. Është krijues i mjaft këngëve për rininë.


Ka marrë pjesë në Top-fest dy herë.


Altin Metohu  kompozon dhe orkestron vetë. Por një muzikant  kjo është një veçanti.


Ka shkruar, kompozuar dhe orkestruar shumë këngë  për grupe rinore, për këngëtare e këngëtarë të rinj beratas, si dhe këngë popullore qytetare duke ngritur më lart vlerat e tyre.


Spektakli i parë me talentet e reja është merita e këtij muzikanti të talentuar. Në këtë spektakël spikaten disa talente të reja (zëra të rinj), të cilat i mungonin Beratit si qytet i artit e i kulturës.


Profesor Dhimitër Hotova, muzikant i shkëlqyer, saksofonist dhe klarinetist (sot jeton në Kanada ku punon në një nga orkestrat e mëdhaja të saj), ja ç’thotë për Altin Metohu. “Një meritë në këtë koncert  ka dhe muzikanti i talentuar Altin Metohu, i cili më befasoi për punën e tij, plot pasion e të palodhur, për mënyrën e orkestracionit, harmonizimin e saj, në trajtimin e këngës popullore. E veçanta është se, nuk i është hequr asnjë presje, nga origjinaliteti. Një koncert të tillë do ta kishin zili dhe jashtë”. Profesor Dhimitër Hotova e ka ftuar Altin Metohun, në Kanada, ku do të luajë në formacionin e orkestrës si tastjerist dhe së bashku do të vijnë në Shqipëri, ku do të organizohet një koncert i përbashkët.


Koncerti i fundit është ai i datës 04.06.2005, i këngëtares popullore Floresha Debinja, “Muzika,- shprehet Altini, -është jeta ime, pa të cilën unë s’mund ta kuptoj. Është qyteti im i lindjes që e dua shumë, dhe si i tillë kam detyrime morale që këtë muzikë t’ia transmetoj brezave. Për këtë, jam krenar.”

Stavër Bobo
Berati, kronika e jetës qytetare

Para erës sonë
Kalaja e Beratit

Kalaja e Beratit ka një perimetër 1400 m dhe një sipërfaqe 10 ha. Rrethohet nga 23 kulla të dimensioneve dhe formave të ndryshme rrethore, katërkëndëshe dhe poligonale. Këto kulla emeroheshin  sipas familjeve që kishin afër,  si Tabja e Sallabandës, e Kotorit…, ose nga ngjarje të veçanta. Kështu: kulla ku ishte ngritur flamuri, quhej Kulla e Bajrakut. Kalaja e Beratit ka tri rrethime. Rrethimi i parë që është mbi muret ilire, i rindërtuar në kohën e principatave dhe në periudhën turke. Rrethimi i dytë që përfshin gjthë Akropolin (maja më e lartë e Kalasë 216 m mbi nivelin e detit), dhe  rethimi i tretë, kështjella e feudalit (sarajet), brenda Akropolit.

Viti  2600    

Dy çekanë  guri të kohës së bakrit, fillimi i  bronzit, të gjetur gjatë pastrimeve në kalanë e Beratit, dëshmojnë se 2600-1800 para erës sonë Berati ishte një qendër e banuar.

Shekulli VII        


Periudhën protourbane (fundi i shekujve  VII - V para erës sone), e dëshmon qeramika e gjetur, si ajo  e prodhimit  vendas dhe e  importuar. Zbulohen për herë të parë në shtresat kulturore fragmente suvaje prej balte dhe gjurmë të thuprave të pareteve të kasolleve. Qeramikat e  importuara vinin nga marrëdhëniet me Korintin dhe Italinë Jugore.

Viti 334 

Sipas enciklopedisë gjermane Brockhaus, Antipatrea ose greqisht “Antipatros general maqedonas”, mëkëmbës i Aleksandrit të madh në vitin 334, mendohet të jetë ndërtuesi i kalasë së Beratit.




Shekulli III

Nga shekulli III para erës sonë -  në  shekullin IV  të  erës sonë emri antik i Beratit është Antipatrea. Ky është mendimi i shumë  autorëve  të  huaj  dhe vendas. Por ka dhe  hipoteza që e paraqesin si vendbanimin e Parthëthëve.

 Shekulli III        
 
Qyteti antik i Dimalit, i njohur  në  popull  me emrin “Kalaja  e Krotinës”,  shtrihet   në  faqen perëndimore   të Shpiragut,  midis  fshatrave Bistrovicë  dhe  Allambrez  të rrethit të Beratit. Për ngritjen  e  këtij  qyteti  ka  ndihmuar dhe afërsia me Apolloninë  si dhe kalimi pranë  tij  i rrugëve  antike, që lidhnin bregdetin e Apollonisë me Antipatrean  (Beratin)  e Maqedonisë.

Viti 200       
            Historiani oborrtar romak Tit Livi, duke përshkruar ngjarjet  e  luftës iliro-romake në vitin 200 para erës sonë, nuk është në gjendje të zbehë heroizmin  ilir dhe barbarinë romake  në  qytetin  e Antipatreas : “Konsulli romak Luc Apusti i propozonte me  dredhi parisë  së  qytetit që të dorëzoheshin..., por ata, të bindur në  forcën e madhështinë  e  qytetit,  s’ pranuan...  Atëherë  ai  e  mori  qytetin  me  forcën  e armëve dhe, pasi vrau të gjithë  meshkujt 16 vjeç  e lart, i vuri  zjarrin  qytetit “.  Përshkrimi që ai i bën më tej  pozitës së qytetit, na tregon se  Antipatrea  e moçme është Berati i sotëm.


Era jonë
Shekulli III          

Mjaft qytete të provincave ilire, pas shekullit III të erës sonë, u përfshinë  nga  kriza e përgjithshme, si Apolonia, Bylisi, Amantia, Antigonea, Foinike. Por në  she-kullin  IV, disa qytete të fortifikuara si Berati, u gjallëruan mjaftë, u rrit roli ekonomik, ndërsa kriza ekonomike dhe politike e perandorisë thellohej.

Shekulli IV

Beratit, qytetit të skriptoreve dhe të  shkruesve në shekullin  IV deri në shekullin V i rritet rëndëësia. Ai ishte një qendër kishtare në nivel të mitropolisë “metropolitan-bistum”.   

Viti 453

Motra e perandorit Theodosi II, Pulheria, vizitoi krahinat perëndimore të Bizantit, ndër to dhe Antipatrean, që shihej si një nga qytetet kryesore të Ilirië. Pas kësaj vizite, qyteti, që ishte seli episkopale, u quajt për nder të saj Pulheriopolis dhe muret e tij u riparian pjesërisht.

Shekulli VI

Ndoshta dhe më herët se shekulli VI është shkruar Kodiku  i Purpurt i Beratit me një bukurshkrim të vaçantë dhe me gërma të mëdha, “ungjij gërmëmëdhenj”, ose siç quhen në nivele ndërkombëtare “majuscule”.  Batiffol mendon se Beratinus-1 ka një stil shkrimi siriak “siro-palestinese”, por me një ndikim të fortë të varianteve parasiriake. Brenda shkrimeve të shenjta në “Kodikun e Purpurt të Beratit është  një  botë e vogël laike”. Ky është një dorëshkrim i rrallë i letërsisë biblike në shkallë botërore. 

Shekulli IX

Kodiku  i Artë i Anthimit  është shkruar në shekullin IX me gërma të vogla “ungjij gërmëvegjël “, “minuscule”. Bukurshkrimet janë shprehje e traditës  së një mjeshtërie kulturore popullore, qëë lidhet me etnikumin shqiptar. 

Shekulli V           


Në Berat janë gjetur  fragmente mozaiku  në kala,  që i përkasin  shekujve  V-VI të erës sonë.

 Shekulli V           

              Periudha nga lashtësia në mesjetë ishte mjaft e rëndë për qytetet, mbasi ato pësuan një rënie të theksuar për shkaqet e proceseve kalimtare si dhe nga dyndjet barbare të shekujve V-VII. Si rezultat, shumë qytete  të Ilirikut, si Nishi, Skampa, Amantia, nuk mbijetuan dot gjatë kësaj periudhe, ndërsa qytete të tjera, si Bylisi (Glavinica), Apollonia, Butrinti, Adrianopoli, humbën shkëlqimin e dikurshëm dhe mbetën si qendra të thjeshta peshkopale dhe ushtarako-administrative. Një pjesë e qyteteve që ngelën si qendra të banuara, Shkodra, Lezha, Ulqini, Ohri, Berati, patën një rënie të theksuar nga që pësuan të njëjtën goditje gjatë kësaj periudhe.

Shekulli V                       

            Dyndjet e popujve të shekujve V-VII të erës sonë, bënë të domosdoshme rindërtimin e mureve të dëmtuara të kalasë së Beratit. Rindërtimet e bëra në sistemin e fortifikimit, lënda arkeologjike, veglat e punës, objekte stolie dhe monedhat bizantine të shekujve IV-VI të gjetura gjatë gërmimit,  dëshmojnë për një rigjallërim të jetës ekonomike e kulturore  në qytetin antik të kësaj kohe.

Viti 533            
            Pulheriopolis (Bearti) përmendet si qendër peshkopale dhe si një kryqendër  ideologjike. Këtë zhvillim kulturor e dëshmon dhe Kodeksi i purpurt i shekullit VI, nje nga dy të tillët në mbarë botën.

Shekulli VI 

Miniaturat, dorëshkrimet  fetare, i gjejmë  në kodikët, si ai i shekullit VI, që  njihet  si Kodiku i purpurt i Beratit. Këta kodikë janë të ilustruar me figura të vizatuara dhe pikturuara  si evangjelistë që shkruajnë ungjillin, me ornamente të ndërthurura me shpendë dhe dekore lulëzore, të realizuara nga piktorë profesionistë ikono-grafë që shquhen për kaligrafi të përkryer. Kapakët e kodikëve janë më të vonë se vetë kodikët. Sot kodikët gjenden në Arkivin e Shtetit.

Shekulli VI 

“Kodiku i purpurtë i Beratit” është një dorëshkrim me rëndësi historike për fillimet e letërsisë biblike dhe renditet në themelet e letërsisë kishtare të ritit lindor. Sipas teknikës së shkrimit, është një dorëshkrim jo më i vonshëm se shekulli VI  i erës sonë. Ka 190 fletë dhe përpërmban dy ungjij: sipas Mateut dhe sipas Markut. Eshtë shkruar me shkronja të derdhura prej argjendi. Lënda e dorëshkrimit është pergamen. Sfondi mbi të cilin janë derdhur shkronjat  është  e kuqe e thellë (e purpurtë), prej nga ka marrë edhe emrin. Disa pjesë të rëndësishme të tekstit të kodikut janë të derdhura në ar. Kapaku i dorëshkrimit është metalik dhe me zbukurime biblike (disa shekuj më i vonshëm se vetë vepra).

Viti 878 


Për herë të parë përmendet emri Beligrad nga Papa Mihali VIII në  vitin 878 dhe del si seli peshkopale. Nga gjysma  e dytë  e shekullit IX deri në vitin 1018  kur thyhet rezistenca  bullgare, Berati ka qenë nën pushtimin bullgar dhe  pastaj  zhvillohen  marrëdhëniet feudale të shekujve XI-XII.

Shekulli IX       


Kryhet pushtimi bullgar 

Vijon

Rrëfenjë

“Shëndeti i Naltmadhnisë!”
A e dini ju, i nderuar lexues, në ç’rrethana ka lindur dhe ç’domethënie mbart thënia-urim, por që në vërtet nuk përdoret si urim, “Shëndeti i Naltmadhnisë”? 


Çdo thënie e ka të njohur qytetarinë e saj edhe pse koha vetëm thelbin ia ruan, kurse rrethanat e lindjes së saj ia lë në harresë.


Le të kujtojmë, me këtë rast, disa  nga këto thënie që mbartin urtësinë e popullit. 

Të gjithë i njohin dhe shpesh i përdorin thënie të tilla: “E ke parë të Nikes nga Bilça?”, apo “Hip këtu të shkosh në Velabisht”, opo tjetra, më e përdorura, “Ngordhi një dhi në Velabisht dhe mbeti Berati pa dhallë”…


Kushdo e merr me mend se dikur ka qenë një Nike nga Bilça që dikush është munduar për t’ia  parë, por që nuk ka mundur; apo që dikush nuk mundi të hidhej përtej në Velabish, se lumi kishte ardhur degë më degë; apo dhe dikujt i ngordhi dhia po në Velabisht, dhe i mbeturi pa dhallë, vuri kujen… Këto janë rrethanat që janë bërë burim i këtyre thënieve të rastit, që më vonë janë ruajtur në kujtesëne popullit duke marrë një vlerë të re përgjithësuese.


Në kësi rastesh, nuk ka rëndësi si kanë lindur këto thënie të njohura, cili ështe personi që lidhet me to, rëndësi ka domethënia që ato mbartin. Në ato raste kur rrethanat e lindjes së tyre ende nuk janë harruar, pse të bëhen të njohura nuk ka asgjë të keqe. E keqja mund të qëndrojë sa mund të jenë të besueshme ato që tregon.

Edhe kjo rrëfenjë, që mora përsipër t’jua përcjell, ndokujt  mund t’i duket disi e stisur, si një anekdotë e zakonshme… Por, jo, nuk është kështu. Ngjarja është e ndodhur në qytetin tonë në vitet e sundimit të Mbretit Zog.

*


Në këto vite kishte ardhur me shërbim në Berat një xhandar nga Mati. Ai e mbante veten si të ishte zot i ligjit  dhe ngado mburrej se për Naltmadhninë ishte gati të jepte edhe jetën.


Njerëzit që ndesheshin me të, e dëgjonin me bezdi. Ishte bërë i padurueshëm në mjediset e qytetit.


Siç më ka treguar im atë, ai ishte i përditshëm edhe në kafenenë e tij. Sa hynte, do të porosiste kafenë. E donte atë të uruar kafe me shumë sheqer.


- Ti do të pish kafe apo sherbet?- i thoshte im atë duke vënë buzën në gaz.


- E dua të ambël, or taj, se i ambël asht edhe Naltmadhnia! 


Si e pinte kafenë, largohej me kokën lart si të ishte gjeli i Sadikut.


Një ditë, im atë nuk e kishte ngritur qepenin sa duhej, e kishte lënë pak më ultë. Xhendari kur hyri, e uli kokën që të ruhej nga qepeni. 

  
Një shok i tim eti, që kishte vendosur t’ia punonte këtij xhandari mendjemadh, porositi dy kafe.


- Ferit, kafet i dua të mira siç i do zotnia. 


- Veç, mos harro, të ambla,- e përforcoi mendimin xhandari.


Im atë kafenë e xhandarit e bëri të nxehtë, sipas porosisë së shokut, kurse kafenë e tij e bëri të ftohtë. 


Sapo erdhën kafetë, shoku i tim eti e mori flxhanin e tij dhe iu drejtua xhandarit:


- Shëndeti i Nalmadhnisë, me fund!- dhe e ktheu kafenë e tij si të ishte një gotë raki. Të takon edhe ty që ta kthesh kafenë me fund si unë. Ne për Naltmadhninë japim jetën jo të mos pimë një filxhan kafe!


Xhandari, i mbetur ngushtë, duke parë nderin që i bëri Nalmadhnisë ky qytetar, e ktheu filxhanin njëherësh.


- Uf, bre!- bërtiti xhandari dhe mori të ikur me vrap. 


- Prit, bre, pse nxiton? Për Naltmadhninë ne durojmë plumbin dhe jo më të nxehtit e kafesë!


Xhandari nuk pa nga iku. Harroi edhe të ulte kokën dhe u godit keqas në qepenin e pangritur   të dyqanit.


Të pranishmit, sa u largua xhandari, ia plasën gazit:

- E ku të vajti mendja që t’ia mbyllje kështu gojën këtij xhandari të bezdisur?

- Desha ta provoja nëse e jepte apo jo jetën për Nalmadhninë. Dhe si e patë, e mbajti fjalën.

Të nesërmen nëpër qytet filluan të dëgjoheshin përshëndetjet:

- Shëndeti i Naltmadhnisë!

- Shëndeti i Naltmadhnisë!

Ja, kjo është e vërteta edhe pse disi e hidhur. Në daç besojeni, në daç jo.

Agim Mehqemeja

Partitë e qendrës

Siç e dimë të gjithë,  partitë janë të majta ose të djathta, por janë një lloj partish që s’janë as mish, as peshk, as të majta, as të djathtë, qëndrojnë në mes, si hunda midis syve, si duket  për t’i ndarë.


Këto soj partish vetëquhen të qendrës. Po cili është programi, apo platforma e tyre politike?


Besa s’e di. Po patët merak, a doni ta dini, pyesni anëtarët e tyre, sigurisht në qoftë se kanë. Partitë e qendrës  quhen ndryshe edhe parti pelivanësh, se qëndrojnë mbi telin që ndan të majtën nga e djathta.


Pelivanët qëndrojnë atje, mbi tel, derisa moti është i qetë, po qe se fryn era majtas, i mori me vehte, s’u mbajnë më këmbët dhe anasjelltas po  fryti djathtas, përsëri bien në gjirin e tyre.


Ju paça fatin! Asnjëherë s’mbetën pa gjë. Ngjyejnë sa majtas, aq dhe djathtas. S’u mbetet kurrë goja thatë.


Njeriu ka lindur për të ngrënë.


Hani,  motra, se kismetin tuaj konsumoni!Qerim Hysenbegasi

Simfonia e pironjve mbi tortë

Asgjë e saktë, serioze, institucionale, vetëm biseda të neveritshme, biseda tavolinash. 


Të trembin, të vështirosen, s’kemi dëshirë t’i dëgjojmë, por veshët s’i kemi të zënë me tampon. Duan  s’duan, ato vijnë te ne.


 Pa u kijuar ende qeveria, disa “ndajnë vendet” si të ishin fiq të lashtë. Zot na ruaj nga ky soj mileti. 


Disa vargje në adresë të tyre, s’do të ishin kot:

Torta pa prekur 


me pironj në brez,


Vrapojnë drejt saj


Serbes, serbes.


Jo për ta pjekur,


Për ta gatuar,


Por shijen e saj


Për ta provuar.


Janë e ku s’janë 


burra me emër,


Ëmbëlsinë e saj


Paskan në zemër.


Trokasin lart


Ku çel kismeti,


Po, poshtë, pazar


Nis bën mileti.


Zhurmojnë pironjtë,


Ç’kënaqësi,


Tingujt e tyre


Një simfoni!


Thërresin fort,


Pironjtë në brez,


S’kanë dhënë thërrime,


Kërkojnë një thes!


Ku paska qenë


Ky soj me emër


Që sot PD-në


Paskanë në zemër!


Ku paska qenë


Ky soj zavalli,


Që për të djathtën


E prekërka malli!


Sot si kërpudhat,


Pas shiut të parë,


E mbushën pyllin


Dalëngadalë.


Trokasin pironjtë,


Zhurmë, batërdi,


Më shumë kush zhvat,


Besa s’e di.


Postet zënë ndahen


si kokrra fiku.


Ec e hap gojë

 
Ti, o lum miku!


Këtu shkoj unë,


Matanë, shko ti,


Një lloj hesapi,


Por pa hanxhi.


Ndalni, bre burra,


Ndalni njëherë,


Se s’hahet torta


Ende pa prerë!

Qerim Hysenbegasi

Epitaf mbi varrin e një politikani

Zakonisht epitafet shkruhen mbi pllakën e varreve të të rënëve. Ka raste kur njerëzit vdesin për së gjalli.


Ata s’kanë varr, s’janë të mbuluar me dhe se ashtu do të mbulonte balta baltën. Ata ecin, lëvizin edhe pse kanë kohë që kanë vdekur, jo fizikisht, por moralisht. Zoti i ndjeftë!


Këtu prehet miku im,


Patriot, bile safi,


Beniamin i politikës,


Sot të hapur pa kufi.


Këtu  prehet për së gjalli


Ky kaposh politikan,


Që për vend në politikë


Asnjëherë s’po gjen derman.


Kthen sa majtas, po aq djathtas,


Nga m’e ngrohtë era të fryjë, 


Nga më shpejt “lulet të çelin”,


Interesi nga ta shtyjë.


Ja ky është miku im


Karagjos, bile safi,


Beniamini i dobësisë,


Hiç ndër hiçat, pa kufi.


Për “Atdhe” nuk bën shaka,


Për pushtet bie theror,


Por i madhi, inshallah,


Nuk do të bëhet jo ky horr!

Qerim Hysenbegasi

Në vend të portretit për mjeshtrin e merituar Bujar Orizaj

Është një montazh sportiv boksi me Mjeshtrin e Merituar Bujar Orizaj, figurë e shquar e sportit shqiptar.


Kontributi i Bujarit për boksin nis nga viti 1961, kur ai shkëlqente në ring në veprimtaritë kombëtare dhe ndërkombëtare dhe vazhdoi në rolin e specialistit duke i dhënë sportit të boksit në Berat hap të ndjeshëm cilësor.


Jo vetëm kaq, unë si gazetar, njoh edhe kontributin që ka dhënë e jep ky sportist e trajner veteranë, në fushën e gazetarisë sportive.

Xha Qerimi:

“Mos u bëj merak se nuk do të na dënojë Federata!”

Bisedoj shpesh me tifozë. Ndodh jo rrallë që edhe të më qortojnë, përse nuk shkruaj  për këtë apo për atë tifoz të “Tomorit”.


Sigurisht se unë nuk e vë në dyshim tifozin që më rekomandohet, por, ndërkohë, u them se Berati ka shumë tifozë dhe  përse u dashka që për këta të shkruaj vetëm unë? Nejse.


Një ditë një tifoz me zë i “Tomorit”, më takon dhe më thotë: “Ju më njihni si tifoz, por tifoz më të madh se sa i ndjeri Qerim Broka nuk ka patur  Berati. E njihja Qerimin. Goditi në shenjë!


Parafytyroja Qerimin pas stërvitjes së fundit të futbollistëve që qëndronte pranë dhomës së futbollistëve vetëm e vetëm për të mësuar formacionin se kush do të aktivizohej në ndeshje.


Një ditë,  pata rastin të bisedoja me të. Më thonë se nuk kemi futbollistë me gjak si Robert Alabaku, Ajet Hoxha, Bajram Qojle, Nevruz Hodo. Më kujtohet gjithashtu një humbje e “Tomorit” ku disa tifozë kishin hedhur gurë në fushën e lojës. Më afrohet i shqetësuar dhe më pyet: “Mos  do të na dënojë Federata?”


“Jo, -ia kthej, -mos u bëj merak xha Qerim.”


Gjatë  bisedës, djali i tij, Shpëtimi, më tregoi se babai ishte tifoz shumë i qetë dhe mbas ndonjë humbje të “Tomorit” mërzitjen e mbante përbrenda dhe nga jashtë në dukje ishte i qetë.


 Qerimi punonte shofer në park dhe më vonë mekanik në SMT. 3 orë para ndeshjes linte punën. Shokët e drejtorisë thonin: “Ia kemi bërë hallall atë 3 orësh, pasi ka punuar ditën e natën me dhe pa orar. Gruas para ndeshjes  i thonte: “Jam vonë, më bëj shpejt kafenë,!” Në stadium shkonte 1 orë para ndeshjes. Nuk ulej te vatra e tifozërisë, por diku më larg,  i pëlqente alegria e tifozëve.


Një ditë kthehet nga stadiumi shumë i mërzitur. Kishte pësuar 2 humbje, humbi ndeshjen “Tomori” dhe portofoli me tespije. Merret me mend sidomos mërzitja që i shkaktoi humbja e “Tomorit” dhe e tespijeve, mjete këto që do t’i hiqnin mërzitjen. Gruaja i thotë shyqyr që nuk humbe edhe stolin (pasi  Qerimi merrte me vete një stol të vogël).

Librin do ta sponsorizoj unë

Kështu më tha tifozi biznesmen i “Tomorit” Robert Guri , sapo mësoi që unë e kisha përfunduar librin “Historiku i futbollit Tomori”.


Ishte një  angazhim që Berti e mbajti.


Po cili ishte Berti?


 Ishte futbollist i ekipit të të rinjve, mbrojtës i fortë dhe energjik, që më vonë u kthye në një tifoz me dëshirë e me pasion më të mëdha  se sa atëherë kur luante.


 Është përsëri vendi për ta falenderuar, sepse në saj të kontributit të tij financiar u bë i mundur botimi i librit “Historiku i futbollit Tomori”.

Vlash Pambuku

